
Numri i lëndës: 2021:049825 

Datë: 13.06.2023 

Numri i dokumentit:     04530891 

PS.nr.56/21 

NË EMËR TË POPULLIT 

 

GJYKATA THEMELORE NË PRISHTINË – DEPARTAMENTI SPECIAL, trupi gjykues 

i përbërë nga gjyqtarët Mentor Bajraktari – kryetar i trupit gjykues, Arben Hoti dhe Lutfi Shala 

– anëtar të trupit gjykues, me procesmbajtësen Mirjetë Demiri – Zyrtare ligjore panë kësaj 

gjykate, në lëndën penale ndaj të akuzuarit B N nga fshati Qikatovë e Re, Komuna e Drenasit, 

për shkak të veprës penale: shpërlarja e parave nga nenin 302 në bashkëkryerje lidhur me nenin 

31 të Kodit Penal të Republikës së Kosovës1, lidhur me nenin 56 par.1 nënpar.1.1 dhe 1.6 të 

Ligjit nr.05/L-0962, për parandalimin dhe  pastrimin të parave dhe luftimit të financimit të  

terrorizmit dhe veprës penale Blerja pranimi dhe fshehja e sendeve të përfituara me vepër penale, 

nga neni 333 par.3 lidhur me par.1 të KPRK-së, si dhe ndaj të akuzuarit A N nga fshati Qikatovë 

e Re, Komuna e Drenasit, për shkak të veprës penale: shpërlarja e parave nga nenin 302 në 

bashkëkryerje lidhur me nenin 31 të KPRK-së, lidhur me nenin 56 par.1 nënpar.1.6 lidhur me 

nënpar.1.1 të Ligjit nr.05/L-096 për parandalimin dhe  pastrimin të parave dhe luftimit të 

financimit të  terrorizmit, të akuzuar sipas aktakuzës së Prokurorisë Speciale të Republikës së 

Kosovës, me numër PPS.nr.38/2021 të datës: 17.12.2021, pas mbajtjes së seancave të shqyrtimit 

gjyqësor, në prezencën e Prokurorit të shtetit nga PSRK – Milot Krasniqi, të akuzuarve si dhe 

mbrojtësve të tyre avokatëve: Durim Osmani, Feim Alaj si dhe Përparim Haliti që të tre nga 

Prishtina, me datën 14.04.2023, mori dhe publikisht shpalli, ndërsa me datën 13.06.2023 e 

përpiloi këtë: 

 

A K T GJ Y K I M 

A.PJESA GJYKUESE 

 

                                                 
1 Kodi Penal i Republikës së Kosovës (Në tekstin e mëtejmë KPRK-së), nr.06/L-074, i datës 14.01.2019, i cili ka 

hyrë në fuqi më 19.04.2019. 
2 Ligjit nr.05/L-096, për parandalimin dhe pastrimin të parave dhe luftimit të financimit të  terrorizmit, i datës 

25.05.2016, i cili ka hyrë në fuqi më 15.06.2016. 

Të akuzuarit: 

 

1.B N, nga i ati .., e ëma ..., e vajzërisë ..., i lindur me datën ..., në fshatin Gllanasellë, tani me 

vendbanim në fshatin ..., Komuna e Drenasit, rruga “..”, numër .., i shkurorëzuar, ka të kryer 

Fakultetin Juridik, i gjendjes së mesme ekonomike, shqiptar, shtetas i Republikës së Kosovës, 

me numër personal: ..., ka qenë në paraburgim nga data 27.05.2021 deri më 26.06.2021 dhe 

paraqitje në Stacion policor 27.06.2021 deri më 26.08.2021. 

 

2.A N, nga i ati .. e ëma ..., e vajzërisë ..., i lindur me datën ..., në fshatin ...., tani me vendbanim 

në fshatin ...., Komuna e Drenasit, rruga “...”, numër ..., i martuar, ka të kryer fakultetin 

ekonomik, punon si kamarier në ndërmarrjen “...”, i gjendjes së mesme ekonomike, shqiptar, 

shtetas i Republikës së Kosovës, me numër personal: .... 

 

 

J A N Ë  F A J T O R  

 

Në intervalin kohor nga data 21.02.2021 deri më 11.03.2021, i akuzuari B N, duke ditur se parat 

poshtëshënuara burojnë nga aktiviteti kriminal, me qëllim që ti konvertojë dhe me qëllim të 

përfitimit në mënyrë të kundërligjshme të dobisë pasurore për vete, bankënota të dëmtuara 

fizikisht si pasojë e përdorimit të një reagjenti kimik, ku si rrjedhojë e kontaktit të kësaj materieje 

bankënotat janë dëmtuar fizikisht dhe i kanë humbur disa nga veçoritë standarde të sigurisë, në 

atë mënyrë njëqindetetëmbëdhjetë (118) bankënota në vlerë nga 50 (pesëdhjetë) €uro, në shumë 

totale 5900 (pesëmijenëntëqind) Euro, ia jep të bashkakuzuarit, nipit të tij, A N dhe vajzës së tij 

E N  dhe i këshillon që të njëjtat përmes llogarive të tyre bankare në Bankën NLB, t’i deponojnë 

përmes bankomateve depozituese (ATM) e më pas menjëherë duke shfrytëzuar bankomatet tjera 

të njëjtës bankë t’i tërheqin në para të gatshme (kesh) me qëllim të maskimit të burimit të parave, 

dhe këtë mënyrë që i akuzuari A N bashkëpunon dhe ndihmon, ashtu që i pranon paratë e 

lartshënuara nga i akuzuari B, pastaj shkon në ATM të NLB Bank dhe në llogarinë e tij bankare  

dhe të E N fillimisht i deponon dhe pastaj menjëherë i ka tërheq paratë nga bankomatet tërheqëse 

në shumën e njëjtë dhe ia ka dorëzuar të akuzuari  B N, e gjithë kjo duke tentuar që të mashtrojnë 

bankën dhe të maskojnë origjinën e vërtetë të parave, me të cilat veprime të dëmtuarës Bankës 

NLB në Drenas, i kanë shkaktuar dëm material në vlerën e parave të deponuara dhe të tërhequra, 

ndërsa për vete kanë realizuar dobi pasurore të kundërligjshme, ndërsa gjatë kontrollit të shtëpisë 

dhe objekteve përcjellëse të të akuzuari B N, datë 27.05.2021, të njëjtit i janë gjetur dhe 

sekuestruar edhe 3 (tri) bankënota të tjera në vlerë nga 50 Euro, në vlerë totale 150 

(njëqindepesëdhjetë) Euro, të cilat i akuzuari i kishte në xhepin e sakos në dhomën e gjumit, të 

cilat po ashtu janë të dëmtuara fizikisht sikurse paratë e cekura nga kontakti me reagjent kimik. 

 

Me këto veprime i akuzuari B N ka kryer veprën penale: shpërlarja e parave në bashkëkryerje 

nga neni 302 lidhur me nenin 31 të KPRK-së, e lidhur me nenin 56 par.1 nënpar.1.1 dhe 1.6 të 

Ligjit nr.05/L-096 për Parandalimin e Pastrimit të Parave dhe Luftimin e Financimit të 

Terrorizmit. 

 

Me këto veprime i akuzuari A N ka kryer veprën penale: shpërlarja e parave në bashkëkryerje  

nga neni 302 lidhur me nenin 31 të të KPRK-së, e lidhur me nenin 56 par.1 nënpar.1.6 e lidhur 

me nën par.1.1 të Ligjit nr. 05/L-096 për Parandalimin e Pastrimit të Parave dhe Luftimin e 

Financimit të Terrorizmit. 

 

Andaj, gjykata në kuptim të neneve 4, 6, 7, 17 par.1, 38, 39, 40, 42, 43, 69, 70, 79 par.1, 92 të 

KPRK-së,  302 lidhur me nenin 31 të KPRK-së e lidhur  me nenin 56 par.1 nënpar.1.1,  1.6, të 

Ligjit nr.05/L-096, për parandalimin e pastrimit të parave dhe luftimit të financimit të terrorizmit, 

si dhe neneve 276 par.1 dhe 2, nënpar.2.6 dhe 364 të Kodit të Procedurës Penale3, të akuzuarit i: 

 

GJ  Y  K  O  N 

 

1.Të akuzuarin B N, 

  

ME DËNIM ME BURGIM në kohëzgjatje prej një (1) viti, në të cilin dënim do të llogaritet 

edhe koha e kaluar në paraburgim nga data 27.05.2021 deri më 26.06.2021, dhe  

 

ME DËNIM ME GJOBË, në shumë prej pesëmbëdhjetëmijë (15.000,00) €uro, të cilin dënim i 

akuzuari është i obliguar ta paguaj në afat prej një (1) muaji nga dita e plotfuqishmërisë së këtij 

aktgjykimi. 

 

2.Të akuzuarin  A N,  

 

ME DËNIM ME BURGIM në kohëzgjatje prej gjashtë (6) muajve, dhe  

 

                                                 
3Kodi i Procedurës Penal (Në tekstin e mëtejmë KPP-së), nr.08/L-032, i datës 14.07.2022, i cili ka hyrë në fuqi më 

18.04.2023. 

ME DËNIM ME GJOBË, në shumë prej pesëmijë (5.000,00) €uro, të cilin dënim i akuzuari 

është i obliguar ta paguaj në afat prej një (1) muaji nga dita e plotfuqishmërisë së këtij aktgjykimi. 

 

Nëse të akuzuarit e lartpërmendur, nuk dëshirojnë ose nuk munden ta paguajnë dënimin me 

gjobë, atëherë të akuzuarve dënimi me gjobë iu zëvendësohet secilit veç e veç me dënim me 

burgim, duke e llogaritur për çdo ditë të kaluar në burgim nga njëzet (20) €uro, ashtu që: 

 

1. Të akuzuarit B N, i zëvendësohet dënimi me gjobë me dënim me burgim në kohëzgjatje prej 

shtatëqindepesëdhjetë (750) ditëve. 

 

2. Të akuzuarit A N, i zëvendësohet dënimi me gjobë me dënim me burgim në kohëzgjatje prej 

dyqindepesëdhjetë (250) ditëve. 

 

KONFISKOHEN njëqindenjëzet (121) bankënotat e dëmtuara, në vlerë totale prej gjashtëmijë 

e pesëdhjetë (6050) €uro, si mjete të cilat janë përdorur me kryerjen e veprës penale. 

 

DETYROHEN të akuzuarit B N dhe A N, që në mënyrë solidare t’ia kompensojnë në emër të 

dëmit të shkaktuar  kërkesën pasurore – juridike të dëmtuarës NLB në Prishtinë, shumën prej 

pesëmijenëntëqind (5900) €uro, në afat prej 1 (një) muaji nga dita e plotfuqishmërisë së këtij 

aktgjykimi nën kërcenim të përmbarimit. 

 

Detyrohen të akuzuarit që ti paguajnë shpenzimet e paushallit gjyqësor secili veç e veç në 

shumën prej dyqind (200) €uro,  si dhe në emër të programit për kompensimin e viktimave të 

krimit secili veç e veç shumën prej njëqind (100) €uro, të gjitha këto në afat prej pesëmbëdhjetë 

(15) ditëve, nga dita e plotfuqishmërisë së këtij Aktgjykimi. 

B. PJESA LIRUESE 

 

I akuzuari: B N, me shënime personale si në pjesën gjykuese A, të aktgjykimit.  

 

Në bazë të nenit 363 par.1 nënpar.1.3 të KPP-së,  

 

    L I R O H E T  N G A   A K U Z A 

Në intervalin kohor nga data 21.02.2021 deri më 11.03.2021, në vend të panjohur, i pandehuri B 

N, me qëllim të përfitimit në mënyrë të kundërligjshme të dobisë pasurore për vete, fillimisht ka 

siguruar para të gatshme dhe atë 118 (njëqindetetëmbëdhjetë) bankënota në vlerë nga 50 

(pesëdhjetë) Euro, në shumë totale 5900 (pesëmijenëntëqind) Euro, nga një burim i panjohur, e 

më pas të njëjtat para të cilat janë të prekura nga një reagjent kimik, ia ka dhënë të 

bashkëpandehurit A N dhe vajzës së tij, E N, me udhëzimin dhe kërkesën për t’i deponuar në 

disa raste të ndara në llogaritë e tyre bankare në bankën NLB në Drenas, duke i vënë në qarkullim 

juridik si para standarde, duke qenë në dijeni se të njëjtat janë përfituar nga aktiviteti kriminal, e 

më pas menjëherë i kanë tërhequr paratë e padëmtuara nga bankomatet tërheqëse në shumën e 

njëjtë, ndërsa gjatë kontrollit të shtëpisë dhe objekteve përcjellëse të tij, datë 27.05.2021, të 

pandehurit B Ni janë gjetur dhe sekuestruar edhe 3 (tri) bankënota të tjera në vlerë 50 Euro 

(gjithsej 150 Euro), në njërin xhep të sakos në dhomën e gjumit, të cilat po ashtu vërehet se janë 

të dëmtuara fizikisht sikurse paratë e cekura, nga kontakti me reagjent kimik. 

 

Këso dore kishte për të kryer veprën penale: Blerja pranimi dhe fshehja e sendeve të përfituara 

me vepër penale, nga neni 333 par.3 lidhur me par.1 të KPRK-së. 

 

Shpenzimet e procedurës penale bien në llogari të mjeteve buxhetore. 

 

 

A  r  s  y  e  t  i  m 

1. Ecuria e procedurës penale  

 

Prokuroria Speciale e Republikës së Kosovës, pranë kësaj gjykate ka ngritur aktakuzën me 

numër PPS.nr.38/2021 të datës: 17.12.2021, ndaj të akuzuarve B N, për shkak të veprave penale, 

Blerja pranimi dhe fshehja e sendeve të përfituara me vepër penale, nga neni 333 par.3 lidhur me 

par.1 të KPRK-së, si dhe veprës penale shpërlarja e parave në bashkëkryerje nga neni 302 lidhur 

me nenin 31 të KPRK-së, lidhur me nenin 56 par.1 të Ligjit nr.05/L-096 për parandalimin dhe  

pastrimin të parave dhe luftimit të financimit të  terrorizmit, si dhe A N, për shkak të veprës 

penale shpërlarja e parave në bashkëkryerje nga neni 302 lidhur me nenin 31 të KPRK-së, lidhur 

me nenin 56 par.1 të Ligjit nr.05/L-096, për parandalimin dhe  pastrimin të parave dhe luftimit 

të financimit të  terrorizmit. 

 

Pas ngritjes së aktakuzës është caktuar shqyrtimi fillestar i cili është mbajtur me datë 23.02.2022, 

ashtu që të akuzuarit e lartpërmendur nuk e kanë pranuar fajësinë për veprat penale me të cilën 

janë ngarkuar me aktakuzë, me ç’rast gjykata ka marr aktvendim me të cilin ka vendosur që të 

mos mbahet shqyrtimi i dytë, mirëpo ka udhëzuar të akuzuarit dhe mbrojtësin e tyre që në afat 

prej tridhjetë (30) ditësh nga dita e shqyrtimit fillestar dhe atë deri me datën 25.03.2022 ata të 

mund t’i parashtrojnë kundërshtimet përkitazi pranueshmërinë e provave në mbështetje të nenit 

249 par.1 të KPP-së dhe kërkesat për hedhje të aktakuzës ne rast se ekzistojnë arsyet nga neni 

250 i KPP-së, po ashtu ka obliguar edhe prokurorin e shtetit që në afat prej shtatë (7) ditëve pas 

kundërshtimeve ndaj provave apo kërkesave për hedhjen e aktakuzës të paraqitura nga të 

akuzuarit apo mbrojtësit i tyre, i njëjti të jep përgjigje me shkrim lidhur me kundërshtimet dhe 

kërkesat e lartpërmendura, në të kundërtën do të konsiderohet se ka hequr dorë nga e drejta e 

dhënies së përgjigjes lidhur me kundërshtimet ndaj provave dhe hedhjen e aktakuzës. 

 

Mbrojtësi i të akuzuarit A N, av.Përparim Haliti, pranë kësaj gjykate me datën 22.03.2022  me 

shkrim ka paraqitur kundërshtim ndaj provave dhe kërkesë për hedhjen e aktakuzës, ndërsa me 

datë 23.03.2022 pranë kësaj gjykate po ashtu mbrojtësit e të akuzuarit B N, av.Durim Osmani 

dhe av.Feim Alaj, me shkrim kanë paraqitur kundërshtim të provave dhe kërkesë për hedhje të 

aktakuzës. 

 

Me datën 31.03.2022, pranë kësaj gjykate Prokurori i shtetit nga PSRK, ka paraqitur përgjigje 

lidhur me kundërshtimet ndaj provave dhe kërkesat për hedhjen e aktakuzës të parashtruar nga 

mbrojtësit e të akuzuarve. 

 

Gjykata Themelore në Prishtinë – Departamenti Special, Kryetari i trupit gjykues, ka marr 

aktvendimin me numër PS.56/21 të datës 07.06.2022, me të cilin ka bërë aprovimin e 

pjesërishëm të kundërshtimit ndaj provave. Ndërsa pjesën tjetër të kundërshtimeve e ka refuzuar 

si të pabazuar të paraqitur nga mbrojtësit e të akuzuarit B N, av.Durim Osmani dhe av.Feim Alaj 

si dhe e ka refuzuar kërkesën për hedhjen e aktakuzës të paraqitur nga mbrojtësit e të akuzuarit 

av.Durim Osmani dhe av.Feim Alaj  dhe mbrojtësit të akuzuarit A N, av.Përparim Haliti, si të pa 

bazuara, kundër të cilit vendim mbrojtësit e të akuzuarit B Npërmes parashtresës së datës 

13.06.2022 si dhe mbrojtësi i të akuzuarit A N me datë 20.06.2022, me parashtresë i kanë 

dorëzuar ankesat kundër aktvendimit PPS.nr.56/21 të datës 07.06.2022. 

 

Gjykata e Apelit e Kosovës – Departamenti Special me aktvendimin PN.S.nr.27/22 të datës 

30.06.2022 i ka refuzuar ankesat e mbrojtësve të pandehurve B N, av.Durim Osmani dhe av.Feim 

Alaj dhe akuzuarit A N, av.Përparim Haliti, ndërsa aktvendimin e Gjykatës Themelore në 

Prishtinë – Departamenti Special, PS.nr.56/21 të datës 07.06.2022  e ka vërtetuar.  

Gjykata Themelore në Prishtinë – Departamenti Special, në këtë çështje penale ka mbajtur 

shqyrtimin gjyqësor i cili ka filluar më datën 23.09.2022 dhe ka përfunduar me datën 12.04.2023, 

në të cilin shqyrtim gjyqësor kanë marrë pjesë Prokurori i shtetit nga PSRK Milot Krasniqi, të 

akuzuarit B N dhe mbrojtësit e tij av.Durim Osmani dhe av.Feim Alaj dhe i akuzuari A Nme 

mbrojtësin e tij av.Përparim Haliti. Ndërsa shpallja e aktgjykimit është bërë me datën 

14.04.2023. 

 

Prokurori i shtetit Milot Krasniqi, gjatë shqyrtimit gjyqësor ka qëndruar në tërësi pranë aktakuzës 

kundër të akuzuarve, andaj ka propozuar që të njëjtit të shpallen fajtor për veprat penale dhe të 

dënohen sipas ligjit. 

 

I akuzuari B N, gjatë shqyrtimit gjyqësor nuk e ka pranuar fajësinë për veprat penale për të cilat 

është ngarkuar me aktakuzë. 

 

I akuzuari A N, gjatë shqyrtimit gjyqësor nuk e ka pranuar fajësinë për veprën penale për të cilën 

është ngarkuar me aktakuzë. 

 

2. Fjala përfundimtare e palëve 

 

Prokurori i shtetit i PSRK-së Milot Krasniqi, në fjalën përfundimtare të cilën e kishte përgatitur 

me shkrim e të cilën e ka elaboruar në shqyrtim gjyqësor, ka theksuar se është vërtetuar në tërësi 

gjendjet faktike të paraqitur në aktakuzë, përkatësisht dyshimi i bazuar mirë se të akuzuarit i 

kanë kryer veprat penale për të cilat akuzohen, në kohën, vendet dhe mënyrat e përshkruara si 

në aktakuzë. Ka shtuar se Prokurori vlerëson se bazuar në veprimet e ndërmarra nga i akuzuari 

B N dhe A N, janë përmbushur në tërësi elementet qenësore të veprës penale të pastrimit të 

parasë. Prokurori vlerëson se i akuzuari B N, ka siguruar paratë e cekura, e të cilat edhe me 

shikim të thjeshtë vërehen se janë të prekura me ngjyrë (reagjent kimik) dhe se në kushte normale 

këto para nuk mund të sigurohen në mënyrë të ligjshme dhe se qëllimi i të akuzuarit ka qenë që 

përmes deponimit të tyre në llogaritë bankare të nipit (të akuzuarit A N) dhe vajzës së tij (E N) 

t’i fusë në qarkullim juridik, duke mos pasur ndonjë mundësi tjetër për ta bërë këtë pa u vërejtur, 

e më pas që t’i tërheqë në sasinë e njëjtë, pra para standarde (të padëmtuara), duke përfituar dobi 

pasurore në mënyrë të kundërligjshme për veten e tyre dhe duke e dëmtuar bankën NLB si dhe 

sistemin bankar në përgjithësi. Futja e parave të tilla të dëmtuara në qarkullim juridik në këtë 

sasi (121 bankënota me prerje 50 Euro) përmes bankomateve depozituese, ka qenë e vetmja 

mënyrë e futjes së parave në sistemin bankar pa u vërejtur, sepse mundësia që të njëjtat të 

deponohen brenda bankës ose duke blerë ose kryer ndonjë pagesë, do të kishte qenë e pamundur, 

sepse paratë kanë pasur të dëmtuara një pjesë të tipareve mbrojtëse së sigurisë, si: Reaksioni 

ultravjollcë (UV) i ngjyrës, fijet sintetike dhe hologramet, gjë që në çdo tentim do të vërehej, 

madje edhe me shikim të thjeshtë. Nga ana tjetër, sipas dëshmisë së dëshmitarit Sh K, nëpunës i 

bankës NLB në Drenas, bankomatet i kanë pranuar këto para, sepse një pjesë të tipareve 

mbrojtëse i kanë pasur në ruajtura. Referuar veprimeve konkrete të të akuzuarit B N dhe A N, 

janë përmbushur elementet e kësaj vepre penale, sepse paratë e tilla të dëmtuara nga një reagjent 

kimik, padyshim se janë siguruar me vepër penale, sepse nuk ka mundësi që të njëjtat të jenë 

siguruar në mënyrë të ligjshme. Lidhur me këtë fakt, nuk qëndron pretendimi i të akuzuarit B N 

se paratë në fjalë i ka siguruar nga klientët e tij në kuadër të ushtrimit të veprimtarisë hoteliere 

nga bufetë të cilat i ka në institucione të ndryshme në Kosovë, sepse pagesat nga institucionet 

lidhur me ushqimet dhe pijet (të ashtuquajturat Shpenzimet e reprezentacionit) paguhen nga 

shërbimi i financave i institucionit përkatës përmes transferit bankar. Po ashtu, pretendimi i të 

akuzuarit se këto para janë nga pagesat kesh të klientëve nuk qëndron, sepse nuk është e mundur 

që të pranohen për pagesë paratë e dëmtuara në këtë sasi, 121 bankënota, marrë parasysh faktin 

se dëmtimi i tyre ka qenë i dukshëm edhe me shiqim të thjeshtë, pastaj që të gjitha paratë kanë 

prerje 50 Euro, dëmtimet janë të natyrës së njëjtë, që nënkupton se ato janë siguruar në një vend 

dhe nga i njëjti burim.  Referuar figurës së veprës penale të pastrimit të parasë, të akuzuarit kanë 

ndërmarrë veprime inkriminuese të cilat përmbushin në tërësi ciklin e kësaj vepre penale, 

përfshirë: 1. Faza e parë (Sigurimi i parave): Është përmbushur duke siguruar paratë e cekura, 

duke e ditur se të njëjtat janë të përfituara nga aktiviteti kriminal, sepse paratë kanë qenë të 

dëmtuara nga kontakti me reagjent kimik, por me qëllim të përfitimit të dobisë pasurore në 

mënyrë të kundërligjshme, ato i ka pranuar i akuzuari B N, të cilat pastaj përmes të akuzuarit A 

N dhe vajzës së tij E N, i ka deponuar e më pas tërhequr ato në llogaritë bankare, duke deponuar 

para të dëmtuara dhe duke tërhequr para normale dhe të padëmtuara. 2. Faza e dytë (Futja në 

sistem apo tjetërsimi): Paratë e siguruara të cekura në përshkrimin e fazës së parë, i akuzuari me 

qëllim të maskimit të origjinës së vërtetë të tyre, i ka vënë në qarkullim duke i futur në sistem 

bankar përmes deponimit në llogaritë bankare të nipit të tij A N dhe vajzës E N dhe atë vetëm 

përmes bankomateve depozituese, si mënyra e vetme për t’i futur këto para në sistem bankar pa 

u vërejtur. 3. Faza e tretë (Integrimi): Është përmbushur me zhvendosjen e parave, fillimisht 

duke i deponuar e më pas duke i tërhequr në shumën e njëjtë, duke i destinuar për përdorim për 

nevoja të ndryshme të të akuzuarve. Të akuzuarit i kanë futur në qarkullim juridik paratë e 

ngjyrosura, përkatësisht të prekura nga reagjenti kimik, ndërsa i kanë tërhequr para të rregullta 

(të padëmtuara). Po ashtu ka sqaruar aktivitetin kriminal si element i lidhur me veprën penale të 

pastrimit të parasë se: Sipas nenit 56 të Ligjit për nr. 05/L-096 për Parandalimin e Pastrimit të 

Parave dhe Luftimin e Financimit të Terrorizmit, në të cilin është dhënë figura e veprës penale 

të pastrimit të parasë, ceket se: “Kushdo që duke e ditur ose ka arsye për të ditur se pasuria e 

caktuar buron nga ndonjë formë e aktivitetit kriminal, pasuri kjo e cila në të vërtetë fitohet me 

vepër penale, apo kushdo që duke besuar se pasuria e caktuar fitohet nga ndonjë formë e 

aktivitetit kriminal...” Prokurori vlerëson se ka dëshmi të mjaftueshme se i akuzuari B N, ka 

qenë i përfshirë në aktivitet kriminal, madje për vepër penale të ngjashme. E njoftojmë gjykatën, 

se i akuzuari B N, së bashku me vëllezërit e tij, ka qenë i akuzuar nga PSRK me aktakuzën 

PPS.nr.105/2011, datë 27.02.2012. Në këtë lëndë penale, ka dëshmi të mjaftueshme që i akuzuari 

B N, së bashku me vëllezërit të tij dhe një person tjetër, kishte qenë i përfshirë në sigurimin e 

80.000 dollarëve amerikanë, para të falsifikuara, të cilat ia kishin shitur një personi tjetër, për 

shumën 23.950 Euro, e që gjatë kontrollit të kryer nga policia, pikërisht në objektin e biznesit të 

tyre familjar “Shqiponja” në Drenas, ishin gjetur dhe sekuestruar. Kjo lëndë, për të akuzuarin B 

N, kishte arritur afatin e parashkrimit, sipas konstatimit në Aktgjykimin P.554/12, datë 

09.12.2015. Përveç kësaj lënde penale që e ndërlidhë të akuzuarin B N me pjesëmarrje në 

aktivitet kriminal, i njëjti është i përfshirë edhe në një rast të deponimit të parave të dëmtuara, 

ku me datë 21.04.2021, ka deponuara para në bankën BKT në Prishtinë, në mesin e të cilave 

edhe bankënotën me prerje 50 Euro, e cila pas ekzaminimit laboratorik nga AKF (raporti i 

ekzaminimit të parasë: AKF/.., datë 19.05.2021) rezulton të jetë e dëmtuar si pasojë e kontaktit 

me reagjent kimik. Kjo lëndë në Prokurorinë Themelore në Prishtinë mban shenjën: RN.nr... 

ndërsa në polici: 2021-AB-... Kjo bankënotë, është e njëjtë në aspektin e dëmtimit me paratë që 

janë objekt i kësaj çështjeje penale si dhe afërisht ndërlidhen edhe me kohën e njëjtë, që provon 

qartë faktin se i akuzuari B N, disa herë është përfshirë në aktivitet kriminal të operimit me para 

të falsifikuara, e më pas edhe me para të dëmtuara e të prekura me reagjent kimik, me të vetmin 

qëllim, përfitimin e kundërligjshëm të dobisë pasurore. Referuar praktikës së operimit të sistemit 

bankar me para të gatshme, rezulton se “Paratë e gatshme barten me pajisje të posaçme e të cilat 

në raste të vjedhjes, shpërthejnë dhe ngjyrosin kartëmonedhat që gjenden brenda. 

Kartëmonedhat euro të ngjyrosura nga aktivizimi i pajisjeve bartëse kundër vjedhjes, janë 

kartëmonedhat e ngjyrosura nga shpërthimi i pajisjeve kundër vjedhjes (Neni 3 i Rregullores për 

Operacionet me Para të Gatshme (miratuar nga BQK, datë 31.03.2016). Sa i përket dijenisë dhe 

qëllimit, si elemente të veprave për të cilat akuzohen të akuzuarit, të njëjtat mund të nxirren nga 

rrethanat faktike (n. 22 i KP). Të akuzuarit janë përgjegjës për veprat për të cilat akuzohen. 

Referuar figurës së veprave penale për të cilat akuzohen, rezulton se B N, ka pasur dijeni dhe ka 

qenë i vetëdijshëm se paratë e prekura me reagjent kimik, janë të siguruara nga aktiviteti 

kriminal, mirëpo me qëllim të përfitimit të kundërligjshëm të dobisë pasurore, si mundësinë më 

të lehtë e ka zgjedhur deponimin përmes bankomatit dhe tërheqjen e vlerës së njëjtë, përmes nipit 

A dhe vajzës E. I akuzuari A N, ka pasur dijeni, se paratë e marra nga axha i tij B N, kanë qenë 

të dëmtuara, por ka pranuar vullnetarisht dhe me bindje, që ato t’i deponojë e tërheqë në llogarinë 

e tij, madje, përveç kartelës së tij bankare, ai ka përdorur edhe kartelën e vajzës së axhës, E N, 

për të njëjtin qëllim. I njëjti, edhe pasi i kishte vërejtur paratë e dëmtuara, nga kontakti me 

reagjent kimik si dhe faktin se nga deponimet e kryera, 15 bankënota bankomati i kishte 

veçuar/refuzuar duke i vendosur në kasetën “Reject” pasi që bankomati kishte evidentuar 

probleme gjatë deponimit, ai megjithatë, kishte vazhduar edhe disa herë të tjera që të deponojë 

para të njëjta, deri në kohën kur banka kishte bllokuar llogarinë e tij, madje, siç pranon vetë, 

edhe pas bllokimit të llogarisë, kishte tentuar që t’i deponojë edhe 500 Euro të njëjta, por 

bankomati nuk i kishte pranuar sepse llogaria i ishte bllokuar. Këto rrethana provojnë faktin se 

veprimet e të akuzuarit A N, e kanë ndihmuar, lehtësuar dhe mundësuar kryerjen e veprës penale. 

Po ashtu, është interesant fakti se siç kishte pohuar i akuzuari A N, deponimi i parave kishte 

filluar në muajin Dhjetor 2020 si dhe ai kishte tentuar që të deponojë edhe 500 Euro të tjera edhe 

pas datës 11.03.2021, pasi i ishte bllokuar llogaria nga banka. Pra, trendi i deponimit të parave 

të prekura me reagjent kimik ishte në rritje për çka në realitet shuma e parave të tilla është shumë 

më e lartë se ajo e paraqitur në aktakuzë. Nuk ka dilemë, se të dy të akuzuarit, kanë vepruar në 

koordinim dhe me marrëveshje në mes vete, për të bërë pastrimin e parave, nga të cilat kanë 

përfituar së bashku, ndonëse në masë më të madhe ka përfituar i akuzuari B N.  Sa i përket, të 

akuzuarit A N, i cili gjatë gjykimit dhe në fazën e hetimit, është mbrojtur në heshtje, por i njëjti 

ishte deklaruar gjatë marrjes në pyetje në polici, datë 27.03.2021, të cilës deklaratë gjykata duhet 

t’ia falë besimin dhe ta vlerësojë në raport me provat tjera të siguruara, pasi që deklarata është 

dhënë nën garancitë procedurale të parapara me ligj, në prezencë të mbrojtësit, është dhënë në 

kohën e kryerjes së veprës penale dhe se përmbajtja e saj, përputhet me gjendjen faktike të cilën 

e provojnë provat tjera. Në deklaratën e dhënë në polici, i akuzuari A N kishte pranuar se “Sa 

më kujtohet diku në muajin Dhjetor 2020, axha im B N më ka dhënë dy bankënota nga 50 Euro 

(100 Euro) dhe më ka thënë merri këto para dhe provo a po i pranon bankomati dhe pastaj 

tërhiqi. Unë kam shkuar dhe i kam deponuar në llogarinë time bankare në bankën NLB dhe 

bankomati i ka pranuar, pastaj kam dalë në bankomatin tërheqës dhe i kam nxjerrë përsëri në 

të njëjtën shumë dhe ja kam dhënë axhës tim B. Pas një kohe mi ka dhënë edhe 5 apo 6 mijë Euro 

(pra komplet deri sa na i ka blloku banka llogaritë, pra totali i përgjithshëm i krejt parave qe mi 

ka dhënë axha) dhe në disa deponime i kam deponuar në bankomatin e NLB në Drenas dhe i 

kam tërhequr në bankomatin tjetër. Herën e fundit kur kam shku i kam pas me vete rreth 500 

Euro (të gjitha nga 50 Euro) mirëpo këtë herë bankomati nuk i pranoi se më ishte bllokuar 

llogaria. Pastaj këto para përsëri ja kam kthyer axhës tim ajo kohë më as nuk më ka dhënë para”.  

Andaj ka shtuar se qëndron pas aktakuzës së ngritur dhe kërkon nga gjykata që pas vlerësimit të 

të gjitha provave dhe në pajtim me gjendjen faktike të vërtetuar, të akuzuarit B N dhe A Nt’i 

shpallë fajtorë për veprat penale për të cilat akuzohen dhe t’u caktojë dënime sipas ligjit, duke i 

vlerësuar të gjitha rrethanat në të cilat kanë vepruar, të urdhërojë konfiskimin e përhershëm e 

shumës së parave që janë objekt i akuzës, pasi që të njëjtat nuk mund të qarkullojnë në treg si 

dhe faktit se ato shërbejnë si provë në procedurë, por janë edhe dobi pasurore e përfituar nga 

vepra penale, t’i detyrojë dhe urdhërojë të akuzuarit që të bëjnë kompensimin e dëmit palës së 

dëmtuar, bankës NLB, dega në Drenas, në lartësinë e parave të deponuara përkatësisht të 

tërhequra, të precizuara në aktakuzë, të paguajnë shpenzimet e procedurës penale, sipas 

llogaritjes nga gjykata si dhe taksën për kompensimin e viktimave  të krimit. Po ashtu ka sqyruar 

se i akuzuari B N, sipas akuzës ka kryer  veprat penale: Blerja pranimi dhe fshehja e sendeve të 

përfituara me vepër penale, nga neni 333 par. 3 lidhur me par. 1 të KPRK dhe shpërlarja e parave 

nga neni 302 lidhur me nenin 31 të KPRK-së, e lidhur me nenin 56 par.1, nënpar.1.1 të Ligjit nr. 

05/L-096 për Parandalimin e Pastrimit të Parave dhe Luftimin e Financimit të Terrorizmit, ndërsa 

i akuzuari A N, për veprën penale: shpërlarja e parave nga neni 302 lidhur me nenin 31 të KPRK-

së, e lidhur me nenin 56 par.1, nënpar.1.6 të Ligjit nr. 05/L-096 për Parandalimin e Pastrimit të 

Parave dhe Luftimin e Financimit të Terrorizmit. 

 

Mbrojtësit e të akuzuarit B N, av.Durim Osmani dhe av.Feim Alaj, fjalën përfundimtare e kanë 

përgatitur me shkrim, e të cilën e kanë elaboruar në shqyrtimin gjyqësor duke shtuar se aktakuza 

e ngritur nuk i plotëson kriteret substanciale në pajtim me nenin 235 të KPP-së si dhe prokuroria 

nuk e ka mbështetur natyrën e aktakuzës ndaj palës së mbrojtur në pajtim me nenin 235 të KPP-

së , nenin 31 dhe 33 të Kushtetutës në lidhje me nenin 6 dhe 7 të KEDNJ. Gjithashtu ka shtuar 

se dispozitivi i aktakuzës nuk përmban elementet e aktakuzës si dhe organi i akuzës nuk ka 

argumentuar/dëshmuar ekzistimin e veprës penale apo aktivitetit kriminal në rrethanat e rastit 

konkret. Po ashtu akuza nuk i plotëson standardet e kërkuara të një akuze të arsyetuar për shkak 

se nuk ka ofruar një lidhje të qartë logjike midis fakteve të konstatuara dhe dispozitave përkatëse 

ligjore, nuk ka ofruar asnjë provë të qëndrueshme se veprimet e të akuzuarit korrespondojnë me 

figurën e veprave penale të pastrimit të parasë apo blerja , pranimi ose fshehja e sendeve të 

përfituara  me kryerjen e veprës penale, si dhe prokuroria nuk ka ofruar asnjë bazë dyshimi dhe 

nuk ka paraqitur asnjë provë që ndikon se bankënotat e deponuara në bankë nga vajza dhe nipi i 

të akuzuarit B N janë përfituar me kryerjen e veprës penale. Gjithashtu ka shtuar se në rastin 

konkret nuk ka analizë të hollësishme të fakteve vendimtare dhe elementeve të krimit në 

rrethanat e rastit konkret dhe nuk është arritur të vërtetohet përtej  dyshimit të bazuar mirë, 

dashjen, dijeninë dhe qëllimin e të akuzuarit B N. Andaj i ka propozuar trupit gjykues që sipas 

par.1.3 të nenit 363 të KPP-së të merr aktgjykim lirues ndaj të akuzuarit B Nsepse gjatë 

procedurës nuk është provuar se i njëjti ka kryer veprën penale për të cilën akuzohet. 

 

I akuzuari B N në fjalën përfundimtare ka deklaruar:  se e përkrah në tërësi fjalën 

përfundimtare të mbrojtësit të tij dhe nuk ka asgjë për të shtuar. 

 

Mbrojtësi i të akuzuarit A N, av.Përparim Haliti, fjalën përfundimtare e ka përgatitur me shkrim, 

e të cilën e ka elaboruar në shqyrtim gjyqësor, duke shtuar se nuk është vërtetuar dyshimi i bazuar 

i specifikuar si në aktakuzë se i mbrojturi i tij e ka kryer veprën penale për të cilën akuzohet. Ka 

theksuar se gjatë shqyrtimit gjyqësor nuk është vërtetuar me prova asnjë nga përshkrimet mbi 

veprimet e të mbrojturit të tij se të njëjtat paraqesin veprime të kundërligjshme dhe të cilat do të 

involvonin të mbrojturin e tij si bashkëkryes të kësaj vepre penale. Po ashtu është vërtetuar se 

mungon elementi volutiv i dashjes direkte apo i dashjes eventuale tek i akuzuari A N. Mungesa 

e elementit volutiv vërtetohet edhe në bazë të deklaratave të dhëna nga i mbrojturi i tij në polici 

dhe në Gjykatën Themelore në Prishtinë, duke shtuar se veprimet e të mbrojturit të tij kanë qenë 

depozitim dhe tërheqje në ATM. Në fund ka shtuar se i mbrojturi i tij nuk akuzohet për veprën 

penale nga dispozitivi i parë i aktakuzës si element qenësor i kualifikimit juridik dhe si bazë 

përbërëse e elementeve të figurës së veprës penale të bashkëkryerjes dhe nuk i përgjigjen figurës 

së veprës penale për të cilën akuzohet, andaj i ka propozuar gjykatës që të merr aktgjykim lirues 

për të akuzuarin A N pasi që nuk ka prova të mjaftueshme për të mbështetur dyshimin e bazuar 

mirë që i njëjti të ketë kryer veprën penale për të cilën akuzohet. 

 

I akuzuari A N në fjalën përfundimtare ka deklaruar:  se e përkrah në tërësi fjalën 

përfundimtare të mbrojtësit të tij dhe nuk ka asgjë për të shtuar. 

 

3. Provat e administruara gjatë shqyrtimit gjyqësor  

 

Meqenëse të akuzuarit B dhe A N, nuk e kanë pranuar fajësinë për veprat penale për të cilat ishin 

ngarkuar me aktakuzë, gjykata për vërtetimin e gjendjeve faktike gjatë shqyrtimit gjyqësor ka 

bërë dëgjimin e dëshmitarit, ekspertit dhe administrimin e këtyre provave dhe atë: 

 

- Dëgjimin e dëshmitarit:  Sh K; 

- Dëgjimin e ekspertes: N I – Specialiste e lartë për Dokumente dhe Dorëshkrime pranë 

AKF-së, në Prishtinë; 

- Leximin e provave materiale, siç janë: 

- Përgjigjen e Policisë së Kosovës për verifikimin e bankënotave të dyshuara në Europol, 

ref.I-2140.., nr.rasti: 2021-KE-.., datë 12.09.2021; 

- Përgjigjen e BQK-së për prejardhjen e parave të dyshuara, nr.0224-.., të datës 

10.08.2021; 

- Raportin e ekzaminimit laboratorik të bankënotave i kryer nga AKF/...-, datë 27.04.2021; 

- Përgjigjen e Policisë së Kosovës për verifikimin e bankënotave të dyshuara në Europol, 

ref.I-.., nr.rasti: 2021-.., datë 12.09.2021; 

- Raportin e ekzaminimit laboratorik të bankënotave i kryer nga AKF/...-1571, datë 

08.07.2021;  

- Shikimin e pamjeve të kamerave të sigurisë së bankomateve të bankës NLB në Drenas 

lidhur me deponimet e parave nga A N, të datave: 21.02.2021, 27.02.2021, 02.03.2021, 

12.03.2021;  

- Shikimin në Deponimet e parave nga E N, të datave: 02.03.2021, 06.03.2021, 

07.03.2021, 11.03.2021; 

- Shikimin në Tërheqjen e parave nga A N, të datave: 27.02.2021 dhe 02.03.2021; 

- Shikimin në Tërheqjen e parave nga E N, të datave 02.03.2021, 06.03.2021 07.03.2021, 

11.03.2021, 12.03.2021; 

- Vërtetimet për sekuestrimin e sendeve (bankënotave në vlerë 50 Euro), DHKEK-

73/2021, të datës 16.03.2021 dhe 2021-KE-98 të datës 27.05.2021; 

- Shënimin zyrtar me numër DHKEK-73/2021, i datë 12.03.2021, i përpiluar nga hetuesi 

policorë A G; 

- Shënimin zyrtar (informatë), me numër DHKEK-73/2021, të datës 12.03.2021m i 

përpiluar nga hetuesi policor A G; 

- Shënimin zyrtar me numër 2021-KE-98, të datë 27.05.2021, i përpiluar nga hetuesi 

policor E J; 

- Procesverbalet e kontrollit të pronës të akuzuarve B N dhe A N, me numër 2021-KE-98, 

të datave: 27.05.2021; 

- Raportet mbi paranë e dyshuar si false R2, të lëshuara nga banka NLB në Drenas, të 

datave: 25.02.2021 dhe 11.03.2021; 

- Procesverbalet e evidentimit të parave të dëmtuara gjatë zbrazjes nga bankomati (ATM 

BA50045S), të përpiluara nga Komisioni i NLB në Drenas, të datave: 25.02.2021 dhe 

16.03.2021; 

- Fotoalbumin në shkresat e lëndës; 

- Përmbajtja e dosjes së teknikës kriminalistike 2021-DTK-024 VN 1 dhe 2021-DTK-024 

VN 2; 2021-KE-98, e datës 27.05.2021; 

- Raportin e këqyrjes së vendit të ngjarjes; 

- Fotoalbumin me  numër te rastit 2021- KE-.., i datës 27.05.2021; 

- Përgjigjen e bankës NLB lidhur me zbulimin e deponimeve të parave të dyshuara, nr.512, 

të datës 18.03.2021; 

- Përgjigjen e bankës NLB në Prishtinë lidhur me transaksionet e realizuara nga i akuzuari 

A N dhe personi E N, të datës 15.12.2021; 

- Dëshmitë bankare të deponimit dhe tërheqjes së parave në llogaritë bankare përmes 

bankomateve, nga data 21.02.2021 deri më 11.03.2021; 

- Foto-dokumentacionin e deponimit dhe tërheqjes së parave nga bankomatet nga i 

akuzuari A N dhe personi E N. 

- Fotodokumentacionin e deponimit dhe tërheqjes së parave nga bankomatet nga i 

pandehuri A Ndhe personi E N. 

 

3.1 Deklarata e dëshmitarit  

 

3.1.1 Dëshmitari – Sh K gjatë shqyrtimit gjyqësor ka deklaruar se ne ekspoziturën në Drenas 

janë dy ATM, pra deponues dhe tërheqës dhe përveç informimit nga qendra për gjendjen e ATM-

së,  ne çdo mëngjes shikojmë në mënyrë elektronike gjendjen e tyre si dhe mënyra e shikimit 

bëhet se a ka mjete në ATM dhe kjo është mënyrë me qëndrua klientit sa më afër. Me datën 

25.02.2021 momentin kur është zbraz ATM në depozitor, kemi hasur ne 18 valuta 50-she të 

dyshimta, pra janë kanë të ngjyrosura dhe për neve si valut ka qenë e dyshimtë, është përcjellë 

për në trezorin qendror për verifikim, mirëpo koha e verifikimit ka zgjatur, po ashtu me datën 

11.03.2021, prapë gjatë zbrazjes kemi hasur këto valuta te njëjta te dyshimta të cilat kane qenë 

të ngjyrosura dhe sipas procedurave bankare kemi njoftuar policinë ku ne këtë rast stacioni 

policor Drenas ka njoftuar hetuesit në qendër dhe në bazë të raportit është A G si hetues dhe dy 

persona të tjerë, pasi që është bërë hera e dytë që u takuam me mjete te dyshimta. Me 

koordinatorin e ATM A Z,  kemi marrë pëlqim që çdo mëngjes ti kontrollojmë ATM-të. Kjo për 

shkak të vije sa më shpejt te identifikimi personave që bëjnë këto deponime.  Gjithashtu me datën 

11.03.2021 kanë hasur në valuta të dyshimta të cilat kane qene 10x50, pra kane qene 10 valuta 

të dyshimta dhe në koordinim me nivelin qendror dhe përfaqësuesit e ATM kemi ardhur ne 

koordinim dhe në përfundim se dy llogari që është bërë deponimi ka qenë A N dhe E N dhe kjo 

ka qenë gjendja faktike dhe mjetet të gjitha janë marrë nga hetuesia për verifikim si nga ne ashtu, 

edhe mjetet që janë dorëzuar me parë ne trezorin qendror, edhe datës 11 edhe datës 25.03.2021. 

Lidhur me çështjen e verifikimit të bankënotave të dyshimta, në rastet që dyshojnë, pra kanë 

dyshuar që ka qenë të ngjyrosura, ndërsa sa i përket falsifikimit nuk ka qenë për shkak se sistemi 

i ATM nuk i pranon ose i pranon ose i ndal në sistem, mirëpo kanë qenë të dyshuara të 

ngjyrosura, ndërsa për mjete të falsifikuara atë mund ta konstatojë hetuesia ose gjykata. Ka 

theksuar se valutat standarde nuk kanë ngjyra të imponuara ose të zhgallavitura edhe ato ngjyra 

të valutave janë ngjyra standarde dhe nëse janë të ngjyrosura vërehen dhe ndryshohen se nuk 

është valutë standarde pra është e ngjyrosur pra përveç që e hup ngjyrën standarde ka edhe ngjyra 

tjera të imponuara. Ka shtuar se në bazë të raportit të koordinatorit të ATM-vë janë deponuar 66 

valuta në llogarinë e A N, valuta në vlere prej 50 euro pra 66 x50 euro, ndërsa ne llogarinë e E 

N janë 52x50 euro, pra janë gjithsej për te dy 118 valuta prej 50 euro. Gjatë deponimit të parave 

bëhet regjistrimi i saktë në bazë të kartelave te cilat deponojnë dhe ky regjistrim bëhet në bazë 

të llogarisë apo kartelës në të cilën deponohen mjetet, si dhe po në atë kohë janë incizimet e 

kamerave për sa gjatë nuk e di sa incizojnë mirëpo të dhënat procesohen automatikisht në sistem 

në bazë të kartelës dhe llogarisë dhe kur kanë hasur në mjete të dyshimta e kanë njoftuar policinë 

pasi që kanë hasur në monedha të dyshimta, qendrën e bankës ku kanë ardhur hetuesit i kanë 

marrë mjetet në raport dhe me numër serik dhe ato mjete janë marr për vazhdim te hetuesisë për 

raport. Ka shtuar se pas këtij rasti llogaritë e dy klientëve janë bllokuar deri në përgjigjen finale 

të hetuesisë apo gjykatës por mund të bllokohen edhe me urdhëresë të prokurorisë, ndërsa në 

rastin konkret llogaritë janë të bllokuara me urdhëresë te nivelit qendror të bankës NLB dhe 

arsyeja kryesore për bllokim të këtyre llogarive ka qenë pasi që rasti ishte i dyshimtë po ashtu 

edhe mjetet e dyshimta dhe ne shumicën e rasteve ne momentin që janë deponuar mjete është 

verifikuar në llogari se është bërë tërheqja e aty për atyshme apo në një diferencë prej 10 deri 20 

minuta. Ka shtuar se deponimet dhe tërheqjet sipas monitoruesit të ATM janë bërë veç e veç. Më 

tej ka theksuar se mjetet dallohen edhe me sy që janë me ngjyrë jo standarde me valutat tjera dhe 

ne momentin kur sektori bankar dyshojnë në mjete, e raportojnë valutën e dyshimtë, ndërsa në 

rastin aktual mjetet janë dalluar me sy por në raste të përgjithshme ka shumë karakteristika ku 

neve na lind dyshimi se është valutë e dyshimtë dhe në bazë të procedurave ne mund të 

raportojmë atë dhe verifikimi i saj bëhet më vonë nuk jam i sigurt po prej trezorit qendror 

verifikohen në Bankë Qendrore. Në momentin kur i kanë dërguar paratë në trezorin qendror me 

datën 25, raporti është vonu nga banka qendrore, por kemi has një datë tjetër me te njëjtat mjete 

të dyshimta dhe pastaj e kemi lajmëruar policinë dhe si datë ka qenë data e parë 25.02 valutat e 

dyshimta që janë dërguar në trezorin qendror për verifikim, pastaj me datë 11.03.2021 kemi 

hasur në valuta te ngjashme ku ne kemi raportuar ne polici këto valuta, herën e parë kemi dërgua 

në trezorin qendror për verifikim dhe është vonuar raporti dhe me datën 11.03 kemi hasur ne 

valuta te tjera të dyshimta. Në fund ka theksuar se nuk ka për të shtuar më shumë, përveç asaj që 

banka NLB është e dëmtuar. 

 

3.2 Deklarata e ekspertes  

 

3.2.1 Ekspertja N I në cilësinë e ekspertes gjatë shqyrtimit gjyqësor fillimisht ka deklaruar se në 

raportin e datës 08.07.2021, në divizionin tonë nuk kemi pajisje për të bërë analizimin e  

materieve te cilat mund ti posedoje kartëmonedhat apo dokumentat e tjera, si dhe për shkak te 

mungesës se pajisjeve nuk kemi as metoda te zhvilluara për këtë ekspertize ose analizim të 

ngjyrës, analizimin e kimikaleve të ndryshme nuk mund ta bëjnë për shkak se ne sektorin e tyre 

gjithmonë duhet te jete mostra krahasuese dhe nëse kanë dyshim për një ngjyre të kimikut duhet 

te kemi ngjyrën e kimikut si mostër krahasuese në mënyrë që të krahasojnë ato dy ngjyra dhe 

çdo dokument me vlere e bëjnë çdo herën vlerësimin me mostrën krahasuese ose origjinale. Po 

ashtu ka shtuar se një nga pajisjet që mund te përdoret është edhe VSC që është për analizimin e 

ngjyrës 6000 dhe 8000, te cilat pajisje i përdorin dhe i kanë në funksion dhe pas krahasimit me 

këto pajisje dhe vënia e një rezultati nga to duhet te kalojnë në pajisjen RAN të cilën pajisje e 

posedojmë por është jashtë funksionit për shkaqe teknike dhe është shume e vjetër dhe nuk i 

behet servisim dhe për këtë nuk mund ta fusin në funksion. Ka shtuar se në dy ekspertizat të 

datës 27.04.2021 dhe 08.07.2021 kanë ekzistuar të njëjta kushte dhe te njëjtat pajisje, sa i përket 

shënimit kjo varet nga ekspertet se si e përpilojnë raportin, por rezultati në fund te dy raporteve 

është i njëjti konstatim. Ka theksuar se lidhur me bankënotat se a janë origjinal apo të falsifikuara 

nga raporti i datës 27.04.2021, në bazë të ekzaminimit dhe krahasimit të 118 kartëmonedhave në 

vlerë prej 50 eurove, është vërtetuar se kartëmonedhat në fjale i posedojnë palët mbrojtëse sipas 

teknologjisë se prodhimit, mirëpo kartëmonedhat në fjalë kanë pasur kontakt me ndonjë reagjent 

kimik dhe nga ky kontakt i është dëmtuar tipari i sigurisë si: reaksioni ultraviolet i ngjyrës, fijet 

sintetike dhe hologrami. Bazuar ne këto të gjetura rezulton se kartëmonedhat në fjalë janë të 

dëmtuara dhe kanë qenë origjinale por të dëmtuara dhe nuk kanë qenë të falsifikuara. Tri tiparet 

që i janë dëmtuar kanë qenë: reaksioni ultraviolet i ngjyrës, fijet sintetike dhe hologrami. Në 

faqen me numër rendor 8 nga 8 të raporti 27.04.2021, ilustrimi i parë janë një nga kartëmonedhat 

si dëshmi e cila është në anën e majtë e vendosur, ndërsa ne anën e djathtë është kartëmonedha 

mostër që posedojmë me divizionin tonë, këto kartëmonedha janë te vendosura ne rrezet IK 

(Infra të Kuqe), çka do të thotë se nuk është dëmtuar ky reaksion i rrezeve IK.  Ka shtuar se 

paraja posedon tipare të sigurisë, tiparet e sigurisë mund ti dëmtohen me përdorimin e gjatë të 

saj, mund te dëmtohen me kontakt me ndonjë reagjent, ka mënyra të ndryshme të dëmtimit te 

tyre, nëse nuk mbahet në vende adekuate, dëmtohen edhe nga kuletat që kanë shume ngjyrë dhe 

ka shume metoda të ndryshme. Ka theksuar se në raportin që ka përpiluar të datës 27.04.2021, 

në faqen 7 nga 8 janë te shënuara metodat dhe pajisjet e përdorura për ekzaminimin e 

kartëmonedhave në fjalë, ku është shënuar edhe pajisja VSC 6000, e cila posedon rreze të 

ndryshme dhe përmes se cilës është identifikuar dëmtimi i tipareve te sigurisë te cilat i ka shënuar 

tek rezultati i ekspertimit. Konstatimin se ka pasur reagjent kimik ka ardhur gjatë përdorimit te 

rrezeve UV kartëmonedhat në fjalë kanë pasur reflektim, që d.m.th kane pasur kontakt me ndonjë 

reagjent kimik dhe është dëmtuar tipari i sigurisë nen rrezet UV. 

 

3.3 Provat materiale 

 

3.3.1 Nga leximi i  përgjigjes së Policisë së Kosovës për verifikimin e bankënotave të dyshuara 

në Europol, ref.I-.., nr.rasti: 2021-KE-98, e datës 12.09.2021, gjykata ka vërtetuar faktin se 

ILECU i ishte përgjigjur PSRK-së, se njëqindenjëzetenjë (121) kartëmonedhat me prej 50 

(pesëdhjetë) €uro, ishin dërguar nga Policia e Kosovës për verifikimin e tyre në Europol,  

përgjigja nga Europol-i ishte se nuk ka ndonjë të dhënë për këto kartëmonedha.  

 

3.3.2 Nga leximi i përgjigjes së BQK-së, për prejardhjen e parave të dyshuara, nr.0224-4708/1, 

të datë 10.08.2021, gjykata ka vërtetuar faktin se BQK e kishte njoftuar PSRK-në se: BQK duke 

u bazuar në numrat serik të kartëmonedhave përkatëse kishte arritur të bëjë identifikimin e vendit 

emërtues të tyre, megjithatë BQK nuk kishte poseduar ndonjë raportim për të njëjtat si dhe nuk 

ka informata se kur ishin futur në qarkullim apo lëvizjen e tyre në treg. Gjithnjë duke u bazuar 

në përshkrimin që dhënë në raportin e Agjencisë Kosovare për Forzenikë, është evidente që 

kartëmonedhat e ekzaminuara janë të dëmtuara nga pastrimi i tyre me regjent kimik. Pa dashur 

të prejudikojmë për rastin në fjalë ne dyshojmë se këto kartëmonedha mundet të jenë të 

ngjyrosura me një ngjyrë nga pajisjet shpërthyese kundër vjedhjes, dhe si të tilla më pastaj si të 

tilla janë pastruar me regjent kimik (ashtu siç përshkruhet në raport).  

 

3.3.3 Nga leximi i raporteve të ekzaminimit laboratorik të bankënotave i kryer nga Agjencisë 

Kosovare për Forzenikë me numër AKF/2021-...,  AKF/2021-.., të datave: 27.04.2021 dhe 

08.07.2021, gjykata ka vërtetuar faktin se nga rezultati i ekspertimit ekspertët e AKF-së kishin 

konstatuar se:   se 118 dhe 3 bankënotat (gjithsej 121) me prerje nga 50 (pesëdhjetë) Euro, në 

vlerë totale 6050 (gjashtëmijepesëdhjetë) €uro, i posedojnë tiparet mbrojtëse të sigurisë sipas 

teknologjisë standarde të prodhimit, mirëpo si rezultat e kontaktit me ndonjë reagjent kimik, 

bankënotat në fjalë i kanë të dëmtuara tiparet mbrojtëse së sigurisë, si: Reaksioni ultravjollcë 

(UV) i ngjyrës, fijet sintetike dhe hologramet.   

3.3.4 Nga shikimi i  pamjeve të kamerave të sigurisë së bankomateve të bankës NLB në Drenas 

lidhur me deponimet dhe tërheqjen e parave nga i akuzuari A N dhe personi E N, gjykata ka 

vërtetuar faktin se në këto ingjizime shihen pamje të deponimeve dhe tërheqjes së parave nga i 

akuzuari A N dhe personi E N. Sipas tyre, A N, ka kryer deponime me datë 21.02.2021, 

27.02.2021, 02.03.2021 dhe 12.03.2021, ndërsa E N, me datë 02.03.2021, 06.03.2021, 

07.03.2021 dhe 11.03.2021. Sa i përket tërheqjeve, i akuzuari A N, ka kryer tërheqje të parave 

me datë 27.02.2021 dhe 02.03.2021 ndërsa E N, me datë 02.03.2021, 06.03.2021 07.03.2021, 

11.03.2021 dhe 12.03.2021.  

 

3.3.5 Nga leximi i vërtetimeve për sekuestrimin e sendeve (bankënotave në vlerë 50 Euro), 

DHKEK-73/2021, datë 16.03.2021 dhe 2021-KE-98, datë 27.05.2021, gjykata ka vërtetuar se 

nga ana e Policisë së Kosovës – DHKEK, ishte bërë sekuestrimi i  sekuestrimin e sendeve 

përkatësisht bankënotave dhe atë: 118 dhe 3 bankënotat (gjithsej 121) me prerje nga 50 

(pesëdhjetë) Euro, në vlerë totale 6050 (gjashtëmijepesëdhjetë) €uro. 

 

3.3.6 Nga leximi i shënimeve zyrtare të datës 12.03.2021 dhe datës 27.05.2021 i përpiluar nga 

hetuesit A G, M Nu dhe E J, gjykata ka konstatuar se në këto shënime zyrtare përshkruhen 

veprimet hetimore që kishte ndërmarrë zyrtarët policor të lartpërmendur.   

 

3.3.7  Nga leximi i procesverbaleve të kontrollit të pronës të të pandehurve B N dhe A N, të datës 

27.05.2021, gjykata ka vërtetuar faktin se polica kishte bërë kontrollimin e shtëpive – banesave 

të pandehurve në fshatin .., në Drenas, ku në shtëpinë e të akuzuarit B N ishin gjetur dhe 

sekuestruar përkohësisht tri (3) bankënota të dëmtuara me prerje nga 50 (pesëdhjetë) Euro, si 

dhe janë gjetur dhe sekuestruar gjësende tjera të cilat janë të përshkruara në procesverbalet e 

kontrollit  Iphone X, me ekran të thyer, bankënotë 1x50 e dëmtuar me ngjyrë. 

 

3.3.8 Nga leximi i raporteve mbi paranë e dyshuar si false R2, të lëshuara nga banka NLB në 

Drenas, gjykata ka vërtetuar se zyrtarët e bankës gjatë zbrazjes së ATM në ekspoziturën në 

Drenas me datat 25.02.2021, 11.03.2021 dhe 12.03.2021, kishin hasur  në valuta të dëmtuara 

(për të cilat kishin dyshuar se janë të keqpërdorura) edhe atë: 180x50 copë të cilat valuta  kishin 

konstatuar se i  kanë të gjitha tiparet si valuta origjinale, por janë të dëmtuara, ashtu që të njëjtat 

me datën 12.03.2021 dhe 16.03.2021 janë dorëzuar policisë për verifikim. 

3.3.9 Nga leximi i Procesverbaleve të evidentimit të parave të dëmtuara gjatë zbrazjes nga 

bankomati të datave 25.02.2021 dhe 11.03.2021, gjykata ka vërtetuar se nga komisioni i tre 

anëtarëve të bankës  kishin hasur 18x50 euro i kanë konstatuar si valuta të dëmtuara, si dhe 

valutat 90x50 euro janë konstatuar si valuta të dyshimta dhe janë dorëzuar për verifikim në 

trezorin qendror të njëjtës Bankë së bashku me listën e numrave serik të bankës. 

3.3.10 Nga shikimi i fotoalbumit në shkresat e lëndës dhe leximin e përmbajtjes së dosjes së 

teknikës kriminalistike dhe raportit të këqyrjes së vendit të ngjarjes të datës 27.05.2021, gjykata 

ka vërtetuar  faktin se gjatë ushtrimit të kontrollit të pronës dhe objekteve përcjellëse të të 

akuzuarve B N dhe A N, datë 27.05.2021 policia kishte gjetur dhe sekuestruar nga i akuzuari B 

N3 (tri) bankënota në xhepin e sakos së tij, të cilat po ashtu ishin të dëmtuara. Në fotoalbum janë 

fiksuar edhe pamjet e bankënotave të dëmtuara të gjetura dhe sekuestruara nga i akuzuari B N, 

të cilat përputhen me pjesën tjetër të parave që janë objekt i akuzës. 

3.3.11 Nga leximi i përgjigjes së bankës NLB në Prishtinë lidhur me transaksionet e realizuara 

nga i pandehuri A N dhe personi E N, të datës 15.12.2021, gjykata ka vërtetuar faktin se i 

akuzuari A N dhe personi E N, kanë deponuar gjithsej 118 bankënota, dhe atë 103 bankënota të 

cilat bankomati i ka pranuar ndërsa 15 bankënota të tjera bankomati i ka veçuar/refuzuar duke i 

vendosur në kasetën “Reject” pasi që bankomati kishte evidentuar probleme gjatë deponimit. 

 

3.3.12 Dëshmitë bankare të deponimit dhe tërheqjes së parave në llogaritë bankare përmes 

bankomateve, gjykata ka vërtetuar faktin se i akuzuari A N, kishte deponuar para me datë 

21.02.2021, 27.02.2021, 02.03.2021 dhe 12.03.2021, ndërsa personi E N, me datë 02.03.2021, 

06.03.2021 07.03.2021 dhe 11.03.2021. Sa i përket tërheqjes, i akuzuari A N kishte tërhequr 

para, me datë 27.02.2021 dhe 02.03.2021 kurse personi E N, me datë 02.03.2021, 06.03.2021 

07.03.2021, 11.03.2021 dhe 12.03.2021.  

 

3.3.13 Nga shikimi i Foto-dokumentacionit të nxjerra nga deponimeve dhe tërheqjeve të parave 

nga bankomatet e bankës NLB, shihet në datat e lartë shënuara si në pikën 3.3.12, i pandehuri A 

Ngjatë deponimeve dhe tërheqjeve të parave përkatësisht me datën 11.03.2021 dhe 02.03.2021 

shihet së bashku me personin E N. 

 

4.Mbrojtja e të akuzuarve  

4.1.1 I akuzuari B Ngjatë shqyrtimit gjyqësor nuk e ka pranuar fajësinë, ndërsa në mbrojtjen e 

tij ka deklaruar se nga viti 2000 merret me hotelieri, me tregti, markete dhe fermë mbajtje dhe 

rritje te gjedheve, ndërsa gjatë vitit 2021 janë marrë kryesisht me hotelieri dhe atë me restorante 

që gjinden kryesisht në institucionet e Republikës së Kosovës dhe si klient të këtij biznesi 99% 

janë zyrtarë publik nëpër institucione. Ka shtuar se klientët e tyre 30-60 % paguajnë me kesh dhe 

të tjerat paguhen përmes thesarit të Republikës së Kosovës dhe pagesat i marrin kamerieret, nuk 

mer para direkt nga klientët. Ka sqaruar se raportin me personin E dhe të akuzuarin A, se  E e ka 

vajzë, ndërsa A djalë të vëllaut dhe për të dy nga viti 2000 ka qenë përgjegjës për financimin e 

studentëve pasi që kanë qene mbi 20 studentë që kanë kryer studime në familjen e tij dhe ka qenë 

përgjegjës që t’i financojë dhe me ju dhënë para për shpenzimet e tyre ditore dhe te nevojshme. 

Në 2020 i kam dhënë për shpenzime për nevoja personale jo vetëm A por edhe të tjerëve. Shumat 

prej 5900-6000 euro i ka dhënë pra për këto qëllime, për nevojat e tyre personale dhe asnjëherë 

nuk ka dyshuar se këto para rrjedhin nga ndonjë aktivitet kriminal ose që janë të falsifikuara apo 

edhe të ngjyrosura me ngjyrë te sigurisë të institucioneve financiare sepse ne si kompani 

posedojmë një aparat për vërtetimin e cilësisë dhe vërtetësisë së kartëmonedhave. Paratë të cilat 

janë objekt i kësaj lënde penale kanë qenë të kompanisë, të marra nga klientët e kompanisë dhe 

unë ato para i kam përdorur nga kompania dhe në biznesin familjar “Shqiponja” gjenerojnë të 

ardhura edhe familjarët e tjerë sepse është biznes familjar. Lidhur me paratë prej 118 

bankënotave në vlerë prej 50 euro si dhe 3 bankënota tjera të cilat janë sekuestruar gjatë kontrollit 

i akuzuari B N ka shtuar se këto  para janë pranuar nga klientët dhe nuk janë pranuar për 1 dite 

as 1 javë dhe duke qenë i vetëdijshëm se kartëmonedhat e dëmtuara nuk janë të paligjshme dhe 

pas vërtetësisë se ato kartëmonedha janë origjinale dhe nuk janë te ngjyrosura dhe normal që i 

kam pranuar dhe ju kam thënë edhe kamerierëve se mund te pranohen nga klientët tanë. Ka 

shtuar se edhe para prokurorit ka deklaruar se ato para kanë qenë të vërejtshme që mund të jenë 

të dëmtuara por pas eliminimit të dyshimit se nuk janë të falsifikuara dhe nuk janë të ngjyrosura 

i kanë pranuar si të tilla. Lidhur me deponimin e këtyre parave në bankën BKT e ka kontaktuar 

asistentja e bankës- zyrtarja e bankës BKT për te me pyetur për një kartëmonedhë te dyshuar si 

e falsifikuar dhe kam shkuar ne bankë e kam mbushur një raport dhe i kam treguar se kjo 

kartëmonedhë mund te jete e dëmtuar, por jo e falsifikuar dhe pas pak kohe e njëjta zyrtare me 

ka kontaktuar dhe me ka njoftuar se kjo kartëmonedha është ne rregull dhe me është deponuar 

ne llogarinë time pas verifikimit që është bërë nga policia, d.m.th. ajo më ka telefonuar kur ka 

dyshuar dhe kur e ka deponuar si te rregullt ne llogarinë time. Ka shtuar se kur iu ka dhënë disa 

herë para vajzës E dhe nipit A për nevojat e tyre, edhe vet nuk kam dyshuar në kartëmonedha 

edhe atyre nuk ju kam thënë diçka se kartëmonedhat janë te dyshuara, sepse ato kartëmonedha i 

kanë kaluar të gjitha verifikimet që ne i kemi bërë me aparatura specifike për verifikimin e 

kartëmonedhave. Ka theksuar se kur ia ka dhënë paratë A dhe E ka qenë në dijeni se këto para 

kanë qenë të dëmtuara për nga forma. 

 

4.1.2 I akuzuari A N gjatë shqyrtimit gjyqësor nuk e ka pranuar fajësinë, ndërsa është deklaruar 

pjesërisht vetëm në pyetjet e mbrojtësit të tij dhe e ka shfrytëzuar të drejtën të mbrohet në heshtje 

dhe nuk është deklaruar në pyetje të tjera të palëve dhe as të trupit gjykues. Ka shtuar se punon 

në kompaninë “..”, ku si menaxher ku është pronar B N. Paratë të cilat janë objekt i kësaj vepre 

penale i ka marrë nga B N ku ka marrë para sa herë ka pasur nevojë dhe atë ka ndodhur 3 deri 

në 4 herë. Ka thekuar se këto para ia ka kërkuar B për nevoja personale pra për vizë, studime, 

garderobë etj, të cilat edhe i ka shpenzuar ndërsa pjesën e mbetur ia ka kthyer. Këto para janë 

përdorur edhe nga E për mbulimin e shpenzimeve , për pagimin e semestrit. Ka shtuar se qëndron 

pjesërisht pranë deklaratës së dhënë në polici me datë 27.05.1011, për arsye se kur është marrë 

në pyetje nga hetuesia-policia ka qenë në një presion psiqik dhe është hera e parë që i ka ndodhur 

një rast i tillë. 

 

4. Gjetjet e gjykatës (Vlerësimi dhe analizimi i provave lidhur me Pjesën Gjykuese A.)   

 

Gjykata ka vlerësuar me shumë kujdes të gjitha provat të cilat janë administruar gjatë seancave 

të shqyrtimit gjyqësor dhe të njëjtat i vlerësoi një nga një në lidhmëri me njëra tjetrën, nga të 

cilat gjeti se ka prova të mjaftueshme që dëshmojnë dhe vërtetojnë se të akuzuarit B N edhe A 

N kanë kryer veprën penale si në pikën I të aktgjykimit.  

 

Sipas nenit 56 par.1 të Ligjit nr.05/L-096, për parandalimin dhe  pastrimin të parave dhe luftimit 

të financimit të  terrorizmit, janë përcaktuar elementet inkriminuese të kësaj vepre penale në të 

cilën përcaktohen se: Kushdo që, duke e ditur ose ka arsye për të ditur se pasuria e caktuar 

buron nga ndonjë formë e aktivitetit kriminal, pasuri kjo e cila në të vërtetë fitohet me vepër 

penale, apo kushdo që duke besuar se pasuria e caktuar fitohet nga ndonjë formë e aktivitetit 

kriminal bazuar në përfaqësimet e bëra si pjesë e një hetimi zbulues të zhvilluar në pajtim me 

Kapitullin IX të Kodit të procedurës penale të Kosovës, zhvillon veprimet e mëposhtme, kryen 

vepër penale të dënueshme me burgosje deri në dhjetë (10) vjet dhe me gjobë deri në tri (3) herë 

më të madhe në vlerë të pasurisë e cila është subjekt i veprës penale. Nën paragrafi 1.5 i 

paragrafit 1 të nenit 56 të këtij ligji përcakton se: “fsheh ose maskon natyrën e vërtetë, burimin, 

vendndodhjen, sistemimin, lëvizjen, të drejtat në lidhje me apo pronësinë e pasurisë, ose nga një 

akt i pjesëmarrjes në veprimtari të tilla”, ndërsa par.3 nënpar.3.1 përcakton: “personi mund të 

dënohet për vepër penale të pastrimit të parave madje edhe nëse nuk ka qenë asnjëherë i dënuar 

për vepër të ndërlidhur penale prej të cilës është nxjerr pasuria e fituar me anë të veprës penale”. 

 

Ndërsa në nenin 2 par.1, të Ligjit nr.05/L-096, për parandalimin dhe  pastrimin të parave dhe 

luftimit të financimit të  terrorizmit përcaktohen përkufizimet e këtij ligji dhe atë në nënpar.1.3 

është përcaktuar përkufizimi i aktivitetit kriminal në të cilin përcaktohet se: “aktivitet kriminal 

është çdo lloj përfshirje kriminale në kryerjen veprës penale siç përcaktohet në bazë të 

legjislacionit në fuqi në Republikën e Kosovës” 

 

Në rastin konkret prokuroria pretendon se të ardhurat përkatësisht pasuria e të akuzuarve ka 

buruar nga aktiviteti kriminal. Pra sipas këtij përkufizimit ligjor për të ekzistuar kjo vepër 

penale me aktivitet kriminal, duhet që i akuzuari të ketë ditur ose kishte arsye për të ditur se 

pasuria të jetë e ndërlidhur dhe buron nga një formë e aktivitet kriminal (pra nga njëra nga format 

kishte për  dijeni se pasuria është e ndërlidhur nga vepra penale). 

 

Nga provat e administruara nuk ka qenë kontestuese fakti se 121 bankënotat ne prerje prej 50 

(pesëdhjetë) €uro kanë qenë te prekura nga një regjent kimik dhe kjo është vërtetuar nga raporti 

i AKF-së i datës 27.04.2021 dhe 08.07.2021 në të cilën vërtetohet se: “121 bankënotat me prerje 

prej 50 €uro në vlere totale prej 6050 €uro, i posedojnë tiparet mbrojtëset e sigurisë sipas 

teknologjisë standarde te prodhimit mirëpo si rezultat i kontaktit me ndonjë regjent kimik 

bankënotat ne fjale kane dëmtuar tiparet e sigurisë: si Reaksioni ultravjollce UV i ngjyrës, fijet 

sintetike dhe hologranet”. Kjo është vërtetuar  edhe nga mendimi i ekspertes së AKF-se N I, e 

cila ne shqyrtimit gjyqësor ka deklaruar se: “Konstatimin se ka pasur regjent kimik në 

kartëmonedha ka ardhur gjatë përdorimit te rrezeve UV të kartëmonedhave në fjalë të cilat kanë 

pasur reflektim që do të thotë kanë pasur kontakt me ndonjë regjent kimik dhe është dëmtuar 

tipari i sigurisë nen rrezet UV”.  

 

Gjithashtu, nuk ka qene kontestuese fakti se 118 bankënotat me prerje prej 50 (pesëdhjetë) €uro 

të cilat nga raporti i AKF-së kanë rezultuar të prekura me regjent kimik ishin deponuar në llogari 

te akuzuarit A N dhe të personit E N e cila është vajza e këtu te akuzuarit B N në ATM të Bankës 

NLB Banke ne Drenas, dhe kjo vërtetohet nga dëshmitë bankare të deponimit dhe tërheqje ne 

llogarite bankare përmes bankomateve ku është vërtetuar dhe përcaktuar datat e sakta te 

deponimeve që kishte bere i akuzuari A N dhe personi E N. Po ashtu nuk ka qenë kontestuese 

fakti se tri (3) bankënota tjera te cilat nga raporti i AFK-se kanë rezultuar se janë të prekura me 

regjent kimik ishin gjetur në shtëpinë e të akuzuarit B N në fshatin Qikatov e re Komuna e 



 Numri i lëndës: 2021:049825 
 Datë: 13.06.2023 
 Numri i dokumentit: 04530891 
 

23 (35)  

   
2
0
2
1
:2
8
6
5
8
6

 

Drenasit, përkatësisht ne xhepin e këmishës se tij, ngase kjo vërtetohet nga procesverbali mbi 

kontrollin e pronës se te akuzuarve B N dhe A N datës 27.05.2021. 

 

Po ashtu, nuk ka qene kontestuese fakti  se nga ana e te akuzuarit A N dhe personit E N ishin 

deponuar shumat e parave prej  50 €uro të prekura me regjent kimik në ATM të bankës NLB  

dhe ishte bërë edhe tërheqje e shumës se njëjtë të deponuar nga ana e tyre, përkatësisht A  N 

kishte deponuar para me datë: 21.02.2021, 27.02.2021 dhe 02.03.2021, ndërsa E N kishte 

deponuar shumen me datën 02.03.2021, 06.03.2021 dhe 11.03.2021, sa i përket tërheqjes se 

këtyre shumave kjo pothuajse ishte bere ne te njëjtat data dhe për një interval te shkurtër kohor. 

Pra, tërheqja ishte bere nga ana e te akuzuarit A N me date 27.02.2021 dhe 02.03.2021 pra në të 

njëjtën ditë dhe në të njëjtat shuma që ishin deponuar, kurse personi E N kishte bërë tërheqje me 

datë 02.03.2021, 06.03.2021, 07.03.2021, 11.03.2021, 12.03.2021, pra në të njëjtën ditë dhe në 

të njëjtat shuma që ishin deponuar, pra ishin deponuar parat të cilat kanë qenë të prekura me 

regjent kimik një njërin nga ATM e NLB në Drenas dhe pastaj ishin tërheqë ishin marr para 

pangjyrë (të padëmtuara), para të rregullta nga ATM e bankës tjetër i NLB në Drenas, pra jo në 

ATM ku ishin deponuar parat me ngjyrë, prandaj datat e cekura më lartë vërtetohet qartë se është 

bërë deponimi dhe tërheqja e atypëratyshme pra  në një diferencë prej 10 deri 20 minutave dhe 

se qëllimi ishte konvertimi i parave duke deponuar para që ishin të prekura me regjent kimik dhe 

duke tërhequr para të rregullta. 

 

Po ashtu, nuk ka qene kontestuese fakti  se për 118 bankënotat për të cilat është vërtetuara se 

kanë qenë te prekura regjent kimik lidhur me dëmtimin e tyre për nga forma e tyre, ishte ne dijeni 

i akuzuari B N dhe këto i njëjti ia kishte dhënë të akuzuari A N dhe personi E N, ku pastaj të 

njëjtit në ATM të bankës NLB i kishin deponuar parat prekura me regjent kimik në llogarit e 

tyre dhe pastaj menjëherë kishin bërë edhe tërheqjen e tyre dhe përsëri ia kishin dorëzuar të 

akuzuarit B N. 

 

Nga provat e administruara nuk ka qene kontestuese fakti se të akuzuarit B N kishte arsye për të 

ditur se parat burojnë nga aktiviteti kriminal ku vet i  akuzuari e pranon se i njëjti ishte në dijeni 

se parat ishin me të prekura me regjent kimik, të cilat mund të vëreheshin edhe me sy lirë se ishin 

me ngjyrë, ky fakt është vërtetuar edhe nga dëshmia e dëshmitarit Sh K, i cili në shqyrtimin 

gjyqësor ka deklaruar se: “mjetet dallohen edhe me sy që janë me ngjyrë jo standarde me valutat 

tjera dhe ne momentin kur sektori bankar dyshojnë në mjete, e raportojnë valutën e dyshimtë, 

ndërsa në rastin aktual mjetet janë dalluar me sy...”, pra nga dëshmia e këtij dëshmitari është 

vërtetuar se këto para janë vërejtur se ishin jashtë standardit me valutat tjera. 

Gjykata ka ardhur në përfundim se nga provat e administrua nuk është vërtetuar se këto para 

burojnë nga ndonjë aktivitet i ligjshëm përkatësisht nuk është vërtetuar se këto para kanë 

prejardhje ligjore dhe padyshim është përjashtuar çdo prejardhje e tyre ligjore. 

Lidhur me prejardhjen e këtyre parave i akuzuari B Ngjatë mbrojtës së tij ka deklaruar se: 

“Paratë të cilat janë objekt i kësaj lënde penale kanë qenë të kompanisë, të marra nga klientët e 

kompanisë dhe  ato para i kam përdorur nga kompania dhe në biznesin familjar “Shqiponja” 

gjenerojnë të ardhura edhe familjarët e tjerë sepse është biznes familjar. Gjykata këtë deklarim 

të akuzuarit e mori si jo të besueshëm për shkak se fillimisht është në kundërshtim me veprimet 

e të akuzuarit dhe pastaj me provat e elaburuara si në vijim: 

Fillimisht nuk ka qenë kontestuese se i akuzuari B N, ishte pronar i biznesit “..” dhe në biznes 

kishte qarkullim kesh të parave nga klientë të ndryshim, mirëpo deklarimin e të akuzuarit B se 

paratë të cilat janë objekt i kësaj lënde penale kanë qenë të kompanisë përkatësisht nga biznesi i 

tij,  të marra nga klientët e kompanisë, gjykata këtë deklarimin vlerësojë si jo të besueshëm për 

shkak se këtë deklarimin e bën me qëllim të shmangies nga përgjegjësia penale dhe me qëllim 

fshehjes dhe maskimit të burimit përkatësisht prejardhjes së parave dhe ky deklarimin i tij është 

në kontradiktë me vet  mbrojtjen e të akuzuari për shkak se vet i akuzuari gjatë mbrojtjes së tij 

ka deklaruar se qarkullimin ditorë të biznesit të tij “...”, gjithmonë e deponon në llogari bankare 

të biznesit. Në rastin konkret nuk kishte vepruar në këtë mënyrë lidhur  me shumën e parave të 

cekura në dispozitiv, nuk i kishte deponuar në llogari bankare të biznesit të tij por në llogarit të 

akuzuarit A N(nipit të tij) dhe personit E N (vajzës së tij) . Po ashtu i njëjti deklarimin se parat i 

kishte marr nga klientët të ndryshëm nga biznesi, e bënë në mënyrë të përgjithësuar, duke 

theksuar se kinse  kishte pranuar nga klientët e  tij në kuadër të ushtrimit të veprimtarisë hoteliere 

nga bufetë të cilat i ka në institucione të ndryshme në Kosovë, pra edhe nga  klientët që ishin 

zyrtar publik dhe jo vetëm, pa saktësuar konkretisht se nga kush dhe kur ishin pranuar këto para, 

prandaj për gjykatën ka qenë jo e besueshme fakti se këto para ishin pranuar në mënyrë ditore 

edhe nga klientë të ndryshëm ku forma e parave të ngjyrosura me regjent kimik ka qenë e njëjtë,  

pra kjo  është pamundur që të pranohen si pagesa të  gjitha paratë e dëmtuara në këtë sasi 121 

bankënota nga klient të ndryshëm, marrë parasysh faktin se dëmtimi i tyre ka qenë i dukshëm 

dhe i vrejtshëm me shiqim të thjeshtë, pastaj që të gjitha paratë kanë prerje 50 €uro, dëmtimet 

janë të natyrës së njëjtë, që nënkupton se ato janë siguruar në një vend dhe nga i njëjti burim dhe 

jo siç ka deklaruar i akuzuari nga klient të ndryshëm. 

 

Se lidhur me paratë e cekura në dispozitiv është përjashtuar çdo prejardhje e tyre ligjore, 

përkatësisht nuk është vërtetuar se këto para burojnë nga ndonjë aktivitet i ligjshëm-nuk është 

vërtetuar se këto para kanë prejardhje ligjore, gjykata në këtë drejtim e ka vlerësuar edhe 

përgjigjen e BQK-së lidhur për prejardhjen e parave të dyshuara, nr.0224-4708/1, të datë 

10.08.2021, përmes të cilës e kishte njoftuar PSRK-në se: BQK duke u bazuar në numrat serik 

të kartëmonedhave përkatëse kishte arritur të bëjë identifikimin e vendit emërtues të tyre, 

megjithatë BQK nuk kishte poseduar ndonjë raportim për të njëjtat si dhe nuk ka informata se 

kur ishin futur në qarkullim apo lëvizjen e tyre në treg. Gjithnjë duke u bazuar në përshkrimin 

që dhënë në raportin e Agjencisë Kosovare për Forzenikë, është evidente që kartëmonedhat e 

ekzaminuara janë të dëmtuara nga pastrimi i tyre me regjent kimik. Pa dashur të prejudikojmë 

për rastin në fjalë ne dyshojmë se këto kartëmonedha mundet të jenë të ngjyrosura me një ngjyrë 

nga pajisjet shpërthyese kundër vjedhjes, dhe si të tilla më pastaj si të tilla janë pastruar me 

regjent kimik (ashtu siç përshkruhet në raport).  

 

Në këtë drejtim fakti se i akuzuari B N, kishte dijeni se paratë burojnë nga aktiviteti kriminal dhe 

se qëllimi i tij ishte konvertimi i tyre përkatësisht futja në qarkullim të parave që ishin të prekura 

me regjent kimik, vërtetohet nga deklarata e dhënë në polici, e të akuzuari A N i cili kishe 

deklaruar se“Sa më kujtohet diku në muajin Dhjetor 2020, axha im B N më ka dhënë dy 

bankënota nga 50 Euro (100 Euro) dhe më ka thënë merri këto para dhe provo a po i pranon 

bankomati dhe pastaj tërhiqi. Unë kam shkuar dhe i kam deponuar në llogarinë time bankare në 

bankën NLB dhe bankomati i ka pranuar, pastaj kam dalë në bankomatin tërheqës dhe i kam 

nxjerrë përsëri në të njëjtën shumë dhe ja kam dhënë axhës tim B. Pas një kohe mi ka dhënë edhe 

5 apo 6 mijë Euro (pra komplet deri sa na i ka blloku banka llogaritë, pra totali i përgjithshëm 

i krejt parave qe mi ka dhënë axha) dhe në disa deponime i kam deponuar në bankomatin e NLB 

në Drenas dhe i kam tërhequr në bankomatin tjetër. Herën e fundit kur kam shku i kam pas me 

vete rreth 500 Euro (të gjitha nga 50 Euro) mirëpo këtë herë bankomati nuk i pranoi se më ishte 

bllokuar llogaria. Pastaj këto para përsëri ja kam kthyer axhës tim  nga ajo kohë  nuk më ka 

dhënë para”. Pra, nga ky deklarim shihet se i njëjti kishte dijeni se buronin nga aktiviteti kriminal 

pra nuk kishin prejardhje ligjore dhe fillimisht kishte kërkuar nga i bashkakuzuari A N që të 

shkonte në bankomat dhe ta provonte një herë, pra ia kishte dhënë vetëm 100 €uro si provë se 

apo i pranon bankomati apo jo edhe pastaj ti tërhiqte,  për çka i bashkëakuzuari A N kishte 

vepruar sipas udhëzimeve te tij dhe kishte deponuar shumën e parave të cekura si në dispozitiv 

të këtij aktgjykimi me regjent kimik dhe kishte tërhequr shumën e njëjtë të parave të rregullta pa 

regjent kimik nga nji ATM tjetër i NLB Bankës në Drenas dhe kjo veprimatari lidhur me 

deponimin dhe tërheqjen kishte rrjedhur deri në momentin kur i akuzuari kishte ardhur në dijeni 

se të njëjtit i ishte bllokuar llogaria e tij bankare.  Pra këtu gjykata ka vërtetuar faktin se i njëjti 

kishte për qëllim konvertimin e tyre përkatësisht futjen në qarkullim të parave që ishin të prekura 

me regjent kimik të cilat padyshim rrjedhin nga aktiviteti kriminal. 

 

Gjykata deklarimin e të akuzuarit A N në polici, e mori të besueshme për shkak se është përputhje 

edhe me deklaratën e të dëshmitarit Sh K dhe me veprimet që kishte ndërmarr i akuzuari A N 

me pranimin e këtyre parave nga i akuzuari B N si dhe me provat tjera të cilat do të elaborohen 

në vijm: 

 

Dëshmitari Sh K gjatë shqyrtimit gjyqësor ka deklaruar se: “Në bazë të raportit të koordinatorit 

të ATM, janë deponuar 66X50 valuta në llogarinë e A N, ndërsa në llogarinë e E N 52X50 Euro, 

pra gjithsej 118 valuta me prerje 50 Euro...” Deklarata e dëshmitarit në tërësi përputhet me 

deklaratën e të akuzuarit A N lidhur me shumën të cilin ia kishte dhënë i akuzuari B të akuzuarit 

A, pra, shihet se ja kishte dhënë  5800 €uro. 

 

Po ashtu i njëjti dëshmitari kishte deklaruar se të akuzuarit A N dhe personit E N ju kishin 

bllokuar llogarit bankare pas evidentimit-verifikimit të llogarive bankare ku ishin deponuar këto 

para të dyshuara, ku ka deklaruar se: pasi që rasti ka qenë i dyshimtë po ashtu edhe mjetet e 

dyshimta dhe në shumicën e rasteve në momentin që janë deponuar mjetet është verifikuar në 

llogari se është bërë tërheqja e atypëratyshme apo në një diferencë prej 10 deri 20 min.” “...në 

momentin kur është bërë deponimi mjetet janë tërheqë në përudhën që e ceka dhe në shumicën 

e rasteve ka ndodhë kjo gjendje, por këta persona që kanë deponuar para kanë deponuar mjete 

dhe pastaj menjëherë i kanë tërhequr dhe në anën profesionale bankare vërehet si rast i dyshimtë 

ku dhe ju është bllokuar llogaria”. Deklarata dëshmitarit në tërësi përputhet me deklaratën e të 

akuzuarit A N i cili kishte theksuar se kishte bërë deponim dhe tërheqje të menjëhershme të 

shumave të parave të deponuara. Këto deklarime të tyre në tërësi përputhen edhe nga pamjet e 

kamerave të sigurisë së bankomateve të bankës NLB në Drenas, në të cilat shihen pamje të 

deponimeve dhe tërheqjes së parave nga i akuzuari A N dhe personi E N. Sipas tyre këtyre 

pamjeve i  akuzuari A N, ka kryer deponime me datë 21.02.2021, 27.02.2021, 02.03.2021 dhe 

12.03.2021, ndërsa E N, me datë 02.03.2021, 06.03.2021, 07.03.2021 dhe 11.03.2021. Ndërsa 

sa i përket tërheqjeve, i akuzuari A N, ka kryer tërheqje të parave me datë 27.02.2021 dhe 

02.03.2021 ndërsa E N, me datë 02.03.2021, 06.03.2021 07.03.2021, 11.03.2021 dhe 

12.03.2021.   

 

Fakti se i akuzuari B N, kishte dijeni se  parat burojnë nga aktiviteti kriminal dhe se qëllimi i tij 

ishte konvertimi i tyre përkatësisht futja në qarkullim të parave që ishin të prekura me regjent 

kimik, ky fakt vërtetohet në tërësi edhe nga veprimet të cilat i kishte marr së bashku me 

bashkakuzuarin tjetër A N, të cilat nga provat e administrua kanë qenë si veprime të pa 

kontestuara, ku paratë  si në dispozitiv kanë qenë të akuzuarit B N  të cilat pastaj përmes të 

akuzuarit A N dhe vajzës së tij E N, i kanë deponuar e më pas tërhequr ato në llogaritë bankare, 

duke deponuar para të dëmtuara dhe duke tërhequr para normale dhe të padëmtuar, pra e gjithë 

kjo me qëllim të maskimit të origjinës së vërtetë të tyre, i ka konvertuar duke i vënë në qarkullim 

duke i futur në sistem bankar përmes deponimit në llogaritë bankare të nipit të tij A N dhe vajzës 

E N dhe atë vetëm përmes bankomateve depozituese, si mënyra e vetme për t’i futur këto para 

në sistem bankar pa u vërejtur, ku njëjtat ishin deponuar në njërin prej ATM të bankës NLB, 

ndërsa tërheqja ishte bërë përmes ATM tjetër të bankës NLB, pra jo në ATM e njëjtë ku ishin 

deponuar, prandaj kjo e vërteton me saktësi qëllimin e maskimin, pra është përmbushur me 

zhvendosjen e parave, fillimisht duke i deponuar e më pas duke i tërhequr në shumën e njëjtë, 

duke i destinuar për përdorim për nevoja të ndryshme të të akuzuarve. Të akuzuarit i kanë futur 

në qarkullim juridik paratë e ngjyrosura, përkatësisht të prekura nga reagjenti kimik, ndërsa i 

kanë tërhequr para të rregullta (të padëmtuara). 

 

Pra, në këtë drejtim është vërtetuar se i akuzuari se B N, ka pasur dijeni dhe ka qenë i vetëdijshëm 

se paratë e prekura me reagjent kimik, janë të siguruara nga aktiviteti kriminal, mirëpo me qëllim 

të përfitimit të kundërligjshëm të dobisë pasurore, si mundësinë më të lehtë e ka zgjedhur 

deponimin përmes bankomatit dhe tërheqjen e vlerës së njëjtë, përmes nipit A dhe vajzës E. 

 

Gjithashtu edhe i akuzuari A N, ka pasur dijeni, se paratë e marra nga axha i tij B N, kanë qenë 

të dëmtuara, por ka pranuar vullnetarisht dhe me bindje, që ato t’i deponojë e tërheqë në llogarinë 

e tij, madje, përveç kartelës së tij bankare, ai ka përdorur edhe kartelën e vajzës së axhës, E N, 

për të njëjtin qëllim. I njëjti, edhe pasi i kishte vërejtur paratë e dëmtuara, nga kontakti me 

reagjent kimik si dhe faktin se nga deponimet e kryera, 15 bankënota bankomati i kishte 

veçuar/refuzuar duke i vendosur në kasetën “...” pasi që bankomati kishte evidentuar probleme 

gjatë deponimit, ai megjithatë, kishte vazhduar edhe disa herë të tjera që të deponojë para të 

njëjta, deri në kohën kur banka kishte bllokuar llogarinë e tij, madje, siç pranon vetë, edhe pas 

bllokimit të llogarisë, kishte tentuar që t’i deponojë edhe 500 Euro të njëjta, por bankomati nuk 

i kishte pranuar sepse llogaria i ishte bllokuar. Këto rrethana provojnë faktin se veprimet e të 

akuzuarit A N, e kanë ndihmuar, lehtësuar dhe mundësuar kryerjen e veprës penale.  

Gjykata nga provat e administrua gjykata ka vërtetuar faktin se të dy të akuzuarit, kanë vepruar 

në koordinim dhe me marrëveshje në mes vete, për të bërë pastrimin e parave, nga të cilat kanë 

përfituar së bashku, ndonëse në masë më të madhe ka përfituar i akuzuari B N. 

 

Andaj, mbi këto baza dhe konstatime gjykata ka vërtetuar faktin se në veprimet e të akuzuarit B 

N dhe dhe A N, në pikën I të aktgjykimit ekzistojnë dhe formohen të gjitha elementet e veprës 

penale të përshkruar si në dispozitiv të këtij aktgjykimi. 

 

5.Pretendimet e mbrojtjes  

 

Përveç pretendimeve të mbrojtjes që janë elaboruar më lartë me rastin e vlerësimit të provave, 

mbrojtësit e të akuzuarve në fjalën e tyre përfundimtare të dhënë me shkrim kanë dhënë edhe 

pretendime tjera si në vijim:  

 

Mbrojtësit  e të akuzuarit B N, Av.Durim Osmani dhe Av.Feim Alaj, kanë theksuar se në 

mungesë të elementeve konstituive të veprës penale nuk ka asnjë argument ose dëshmi të 

ekzistencës të aktivitetit kriminal në rrethanat e rastit konkret, për shkak se nuk është arritur të 

vërtetohet përtej dyshimit të bazuar mirë, dashja dhe dijenia e të akuzuarit B N. Sipas vlerësimi 

të gjykatës pretendimit i mbrojtjes është i pabazuar për shkak se sa i përket dashjes dhe dijenisë 

dhe qëllimit të B N, gjykata vetëm ka dhënë sqarime gjatë elaborimit të gjetjeve të gjykatës në 

raport me elementet e veprës penale duke elaboruar secilën provë, mirëpo në këtë drejtim gjykata 

sa i përket vërtetimit se paratë rrjedhin nga  aktivitetit kriminal rithekson se nga provat e 

administruara në asnjë rrethanë apo argument qoftë edhe nga ana e mbrojtjes përgjatë shqyrtimit 

gjyqësor nuk është vërtetuar-argumentuar  se paratë kanë burim-prejardhje të ligjshëm, për çka 

vërtetohet se kanë rrjedhur nga aktivitetit kriminal ngase gjykata konsideron se është e 

mjaftueshme se burimi dhe origjina e parave të jetë e paligjshme dhe i akuzuari të ketë dijeni për 

këtë, pa qenë e nevojshme që gjykata të dijë saktë veprën penale lidhur me aktivitetin kriminal, 

mirëpo me kusht  që të jetë përjashtuar çdo prejardhje ose origjinë ligjore e tyre4, siç është 

vërtetuar edhe në rastin konkret. Prandaj, edhe gjykata  konsideron se në veprimet e të akuzuarve  

në rastin konkret  konsumohen elementet e veprës penale për të cilën janë shpallur fajtor si 

dispozitiv të këtij aktgjykimi. 

 

                                                 
4 Shih vendimin e Gjykatës Evroipane për të Drejtat e Njeriut-Seksioni i dytë, ndaj Steve Mitchell Zschuschen 

kundër Belgjikës me numër 23572/07 të datës 01 Qershor 2017. 

Sipas pretendimeve te mbrojtjes të akuzuarit A N, Av.Përparim Haliti, se i akuzuari nuk ka 

konsumuar elementet e veprës penale për shkak se veprimet e tij kanë qenë vetëm deponimi dhe 

tërheqja e parave nga bankomati dhe se nuk plotësohet asnjëri nga elementet qoftë konvertimit 

apo transferimi si element, për shkak se me fjalën  konvertim nënkupton konvertimin e 

kartëmonedhës nga një valutë në një valutë tjetër, psh. nga euro në dollar, ndërsa transferimi 

nënkupton transferimin e parave nga një xhirollogari në xhirollogari tjetër. Gjykata këtë 

pretendim e vlerëson si të pabazuar për shkak se mbrojtësi i të akuzuarit, shprehjen e fjalës 

“konvertim” e interpreton në mënyrë të ngushtë për shkak se sipas vlerësimit të gjykatës fjala 

konvertim në mënyrë të përgjithshme ka të bëjë me me procesin e ndryshimit  të diçka je prej 

një gjendje në nji gjendje tjetër, e që në rastin konkret pikërisht janë konsumuar elementet e 

veprës penale për shkak se i akuzuari paratë i ka deponuar të prekura me regjent kimik dhe i ka 

tërhequr si të pa dëmtuara (paprekura me regjent kimik). Pra, në rastin konkret ka bërë 

konvertimin e tyre prej nji gjendje në nji gjendje tjetër. 

 

6. Propozimet e mbrojtjes 

 

Mbrojtësit e të akuzuarit A N, kanë propozuar që të bëhet  një ekspertizës për ekzaminimin e 

letrës (kartëmonedhave-parave), duke propozuar që është e rëndësishme që të ipet një kopje 

specifike teknike e ngjyrës së pajisjes kundër vjedhjes të përdorura nga Institucionet financiare, 

zakonisht që përmes paisjes RAN të krahasohen mostrat krahasuese për të identifikuar materien 

e ngjyrës (nëse ekziston) në kartëmonedhat vendore dhe të përcaktohet nëse ka ngjyrë që 

përdoret në pajiset e sigurisë për transportin e parave cash nga Bankat e lincesuar në Europë, 

gjegjësisht në zonat ku përdoret valuta euro, duke pretenduar se AKF nuk ka mjete per kryerjen 

e ekspertizës së plotë, e  me të cilin propozim është pajtuar mbrojtësi i të akuzuarit A N, av. 

Përparim Haliti. Sipas vlerësimit të gjykatës një propozim të tillë e ka refuzuar për shkak se 

ekspertja N I në deklarimin e saj  ka dhënë arsye të mjaftueshme sa i përket regjentit kimik që 

ishte gjetur në paratë si në dispozitiv të këtij aktgjykimi, dhe lidhur me krahasueshmërinë e 

regjentit kimik i cili ishte gjetur në këto para, e njëjta ka theksuar se duhet të jetë mostra e njëjta 

e regjentit te prekur kimik  me qëllim të krahasueshmërisë, për çka AKF mund ta bënte  

krahasimin sikur të ishte gjetur mostra e njëjtë e regjentit kimik që i kishte prekur këto para dhe 

propozimi  për marrjen e mostrave-kopjeve specifike teknike të ngjyrës së pajisjet kundër 

vjedhjes të përdoruara nga Institucionet Bankare të njëjta. Për gjykatën ky propozim ka qenë i 

pabazuar për shkak se edhe nga përgjigja e dhënë nga BQK ishte konstatuar se të njëjtat 

kartëmonedha mund të jenë të ngjyrosura me ngjyrë nga pajisjet shpërthyese kundër vjedhjes, 

dhe si të tilla më pastaj paratë  janë pastruar me regjent kimik,  që rezulton se të njëjtave ju është 

humbur mostra krahasuese për shkak se të njëjtat janë pastruar me  regjent kimik me qëllim të 

heqjes  së ngjyrës nga pajisjet shpërthyese kundër vjedhjes. Prandaj marrja e çfarëdo mostre 

tjetër të  ngjyrës nga pajisjet shpërthyese kundër vjedhjes, nga bankat që operojnë në Kosovë do 

të ishte e panevojshme për shkak se mungon mostra krahasuese e regjentit kimik me të cilin ishin 

pastruar paratë, që vërtetohet nga deklarimi i ekspertes N I. Andaj, gjykata nga arsyet e 

lartpërmendura e ka refuzuar propozimin e mbrojtjes duke e konsideruar të panevojshme si dhe 

të pamundur për tu bërë  dhe vërtetuar pretendimet e mbrojtjes për shkak se edhe vet mbrojtja 

nuk ka përcaktuar në mënyrë të qartë se  ku të dërgohet jashtë vendit për mostër në institucion, 

pra nuk ka përcaktuar saktësisht ndonjë institucion të specializuar i cili do të  mund ta bënte këtë 

ekzaminim. 

 

7. Gjetjet e gjykatës (Vlerësimi dhe analizimi i provave lidhur me Pjesën Liruese B 

 

Gjykata, ka vlerësuar me shumë kujdes të gjitha provat të cilat janë administruar gjatë seancave 

të shqyrtimit gjyqësor dhe të njëjtat i vlerësoi një nga një dhe në lidhmëni me njëra tjetrën, ashtu 

që konform nenit 363 par.1 nënpar.1.3 të KPP-së, gjeti se nuk është provuar se i akuzuari B N, 

ka kryer veprën penale Blerja pranimi dhe fshehja e sendeve të përfituara me vepër penale, nga 

neni 333 par.3 lidhur me par.1 të KPRK-së si në pjesën lirues B të aktgjykimit. 

 

Me provat e administruara gjatë shqyrtimit gjyqësor, si fakte të pakontestueshëm kanë qenë se 

paratë te cilat kane qene te prekura me regjent kimik e te cilat i përkisnin te akuzuarit B Nnuk 

kishin prejardhje ligjore përkatësisht nuk buronin nga ndonjë aktivitet i ligjshëm, se te njëjtat 

buronin nga aktiviteti kriminal dhe siç është theksuar edhe në pjesën gjykuese. 

 

Në neni 333 paragrafi 1 të KPRK-së, janë përcaktuar elementet inkriminuese të veprës penale 

Blerja, pranimi ose fshehja e sendeve të përfituara me kryerjen e veprës penale në të cilën 

përcaktohen se: “Kushdo që blen, pranon, fsheh apo në ndonjë mënyrë tjetër siguron ose fsheh 

sendin apo pasurinë për të cilën e di se është përfituar me kryerjen e veprës penale”. 

 

PSRK në aktakuzën e saj pretendon se i akuzuari B Nne intervalin kohor 21.02.2021 deri 

11.03.2021 ne një vend te panjohur me qëllim të përfitimit ne mënyrë te kundërligjshme për vete  

fillimisht ka siguruar para të gatshme dhe atë 118 (njëqindetetëmbëdhjetë) bankënota në vlerë 

nga 50 (pesëdhjetë) Euro, në shumë totale 5900 (pesëmijenëntëqind) Euro, nga një burim i 

panjohur.., me çka edhe e ngarkon për veprën penale nga neni 333 par.3 lidhur me par.1 te 

KPRK-se. Gjykata nga provat e administruara ka ardhur ne përfundim se i akuzuari nuk mund 

te ngarkohet për dy vepra penale me te njëjtin qellim kriminal përkatësisht për te njëjtën periudhe 

dhe për te njëjtat veprime, pra përftimin e dobisë pasurore ne mënyrë kundërligjshme për vete 

per shkak se pranimi i parave te prekura me regjent kimik nuk ishte si qellim i te akuzuarit qe 

ato ti pranonte dhe ti shfrytëzonte si para qe rrjedhin nga vepra penale. Mirëpo, qëllimi i tij ishte 

qe këto para ti fuste ne qarkullim juridik duke e fshehur gjenezën-burimin e tyre për ti përdorur 

si te ligjshme,  për çka edhe gjykata e ka shpallur fajtor për te cilën pike e ka elaboruar dhe 

konsideron se janë konsumuar elementet e veprës penale në pjesën gjykuese së aktgjykimit. 

Andaj, mbi bazën e te lartcekurave gjykata ne mungese te provave i akuzuari B Nkonform nenit 

363 par. 1 nenpar.1.3 te KPP-se,  e ka liruar nga akuza, si ne pjesën liruese te aktgjykimit. 

 

 

 

 

7. Elementet e veprës  penale 

 

Në nenin 302 të KPRK-së, është parashikuar se formën themelore të veprës penale shpërlarja e 

parave e kryen: “Kushdo që kryen vepër penale të shpërlarjes së parave, dënohet sipas Ligjit 

për parandalimin e shpërlarjes së parave dhe financimin e terrorizmit”.  

 

Ndërsa në nenin 56 paragrafi 1 të Ligjit nr.05/L-096 për Parandalimin e Pastrimit të Parave dhe 

Luftimin e Financimit të Terrorizmit është parashikuar se formën themelore të veprës penale të 

pastrimit të parave e kryen: “Kushdo që, duke e ditur ose ka arsye për të ditur se pasuria e 

caktuar buron nga ndonjë formë e aktivitetit kriminal, pasuri kjo e cila në të vërtetë fitohet me 

vepër penale, apo kushdo që duke besuar se pasuria e caktuar fitohet nga ndonjë formë e 

aktivitetit kriminal bazuar në përfaqësimet e bëra si pjesë e një hetimi zbulues të zhvilluar në 

pajtim me Kapitullin IX të Kodit të procedurës penale të Kosovës, zhvillon veprimet e 

mëposhtme, kryen vepër penale të dënueshme me burgosje deri në dhjetë (10) vjet dhe me gjobë 

deri në tri (3) herë më të madhe në vlerë të pasurisë e cila është subjekt i veprës penale, si vijon”: 

nënparagrafi 1.1 ka përcaktuar se:“konverton, transferon ose përpiqet të konvertoj ose të 

transferojë pasurinë me qëllim të fshehjes apo të maskimit të natyrës, burimit, vendit, 

dispozicionit, lëvizjes ose pronësisë së pasurisë; ndërsa nënparagrafi 1.6 ka përcaktuar se: “merr 

pjesë në, bashkëpunon dhe ndihmon për të kryer, nxit, lehtëson dhe këshillon në kryerjen e 

ndonjë prej veprimeve të përmendura në nën-paragrafët 1.1 deri në 1.5. të këtij paragrafi”. 

 

javascript:__doPostBack('ctl00$MainContent$rAktet$ctl00$lblAn','')
javascript:__doPostBack('ctl00$MainContent$rAktet$ctl00$lblAn','')

Ndërsa në nenin 31 të KPRK, është parashikuar bashkëkryerja si formë e bashkëpunimit ashtu 

që parashikuar që: “Nëse dy apo më shumë persona së bashku kryejnë veprën penale duke marrë 

pjesë në kryerjen e veprës penale ose thelbësisht duke i kontribuar kryerjes së saj në ndonjë 

mënyrë tjetër, secili prej tyre është përgjegjës dhe dënohet me dënimin e paraparë për vepër 

penale”. 

 

7. Vendimet e trupit gjykues 

 

Duke u bazuar në këto që janë cekur me lartë dhe në nenin 364 par.1 dhe 2 të KPP-së, trupi 

gjykues ka vendosur që të akuzuarit ti gjykojë në bazë të ligjit, e më parë duke vërtetuar 

përgjegjësinë penale juridike të tyre dhe atë: 

 

- Të akuzuarin B N, e ka shpallur fajtor për veprën penale për të cilën është ngarkuar me 

aktakuzë, ngase në veprimet e të akuzuarit të përshkruara në pjesën gjykuese A, të aktgjykimit 

formohen të gjitha elementet e veprës penale: shpërlarja e parave në bashkëkryerje nga neni 302 

lidhur me nenin 31 të KPRK-së, e lidhur me nenin 56 par.1 nënpar.1.1 dhe 1.6 të Ligjit nr.05/L-

096 për Parandalimin e Pastrimit të Parave dhe Luftimin e Financimit të Terrorizmit.  

 

- Të akuzuarit A N, e ka shpallur fajtor për veprën penale për të cilën është ngarkuar me aktakuzë, 

ngase në veprimet e të akuzuarit të përshkruara në pjesën gjykuese A, të aktgjykimit formohen 

të gjitha elementet e veprës penale: shpërlarja e parave në bashkëkryerje  nga neni 302 lidhur me 

nenin 31 të të KPRK-së, e lidhur me nenin 56 par.1 nënpar.1.6 e lidhur me nën par.1.1 të Ligjit 

nr. 05/L-096 për Parandalimin e Pastrimit të Parave dhe Luftimin e Financimit të Terrorizmit. 

 

- Ndërsa po ashtu duke u bazuar në këto që u cekën më lartë dhe në nenin 363 par.1 nënpar.1.3 

të KPP-së trupi gjykues i liroi nga akuza të akuzuarin B N, për kryerjen e veprës penale blerja 

pranimi dhe fshehja e sendeve të përfituara me vepër penale nga neni 333 par.3 lidhur me par.1 

të KPRK-së të pjesës liruese B, të dispozitivit të këtij aktgjykimi.  

 

8. Rrethanat që janë marrë për bazë me rastin e shqiptimit të dënimit 

 

Me rastin e marrjes së vendimit mbi dënimin ndaj të akuzuarve gjykata vlerësoi të gjitha rrethanat 

në kuptim të nenit 69 dhe 70 të KPRK-së, të cilat ndikojnë në zgjedhjen e llojit dhe lartësisë së 

dënimit. Rrethanat që janë marrë për bazë me rastin e shqiptimit të dënimit ndaj të akuzuarve me 

rastin e matjes së dënimit, gjykata i ka marrë për bazë disa rrethana rënduese dhe lehtësuese. Si 

rrethana rënduese gjykata ka marr për bazë këto rrethana: 

 

- Shkallën e Përgjegjësisë penale – që rezulton se të akuzuarit kishin vepruar me dashje direkte 

andaj shkalla e përgjegjësisë penale e të akuzuarve është konsideruar si shkalla më e lartë e 

fajësisë, përkatësisht e dashjes direkte, në veçanti e të akuzuarit B N për futjen në qarkullim të 

parave të prekura me regjent kimik të cilat para i  përkisnin atij; 

  

 - motivet për kryerjen e veprës penale – siç rezultojnë nga rrethanat faktike por edhe nga provat 

e kësaj çështje penale se motiv kryesor ishte përfitimi financiar megjithatë për të arritur këtë 

motiv rezulton qartë se veprimet ishin shoqëruar me deponim të parave të prekura me regjent 

kimik, me qëllim të fshehjes së burimit-prejardhjes parave, për çka futja e parave me  e karakterit 

kriminal drejtpërdrejtë paraqet një rrezik në ruajtjen dhe sigurimin e ekonomisë legale. 

 

Si rrethana lehtësuese gjykata i ka marrë për bazë:    

 

- rrethanat personale të akuzuarve, për të akuzuarin A N faktin se është student momentalisht i 

papunë. 

 

- bashkëpunimi dhe sjellja e saj tejet korrekte me gjykatën, por gjithashtu edhe me organet e 

ndjekjes penale dhe atë që në fazat e hershme hetimore;  

 

- faktin se janë hera e parë që kanë rënë ndesh me ligjin, ku në bazë të të dhënave nuk rezulton 

se më herët kanë kryer ndonjë vepër penale, 

 

Kështu që duke marrë parasysh rrethanat e lartpërmendura, gjykata ka ardhur në përfundim se 

me dënimet e shqiptuara si në dispozitiv të këtij aktgjykimi, do të arrihet efekti dhe qëllimi i 

dënimit nga neni 38 i KPRK-së dhe se dënimet e shqiptuara sipas bindjes së gjykatës janë në 

proporcion me veprën penale të kryer dhe me rrethanat personale të cilat i posedojnë të akuzuarit 

dhe se dënimet e shqiptuara do të ndikoj në parandalimin e të akuzuarve nga kryerja e veprave 

penale në të ardhmen dhe do të bëjnë rehabilitimin e tyre, do të parandalojë personat e tjerë nga 

kryerja e veprave penale dhe do të shprehë gjykimin  shoqëror  për  veprën  penale,  ngritjen  e  

moralit  dhe  forcimin  e  detyrimit për respektimin e ligjit. 

 

8. Vendimi mbi konfiskimin  

Gjykata, duke u bazuar në nenin 92 par.1 të KPRK-së dhe nenin 276 par.1 dhe 2 nënpar.2.6 të 

KPP-së, janë ka konfiskuar të paratë e prekura me regjent si në dispozitiv të këtij aktgjykimi, si 

si sende që janë jashtë qarkullimit juridik, përkatësisht si sende që nuk mund të jenë në qarkullim 

juridik.  

 

9.Vendimi për kompensimin e palës së dëmtuar   

 

Në bazë të nenit 462 paragrafët 1 dhe 2 të KPP-së, gjykata ka vendosur që i akuzuarit B N dhe 

A N, në mënyrë solidare t’ia kompensojnë në emër të dëmit të shkaktuar  kërkesën pasurore – 

juridike të dëmtuarës NLB në Prishtinë, shumën prej pesëmijenëntëqind (5900) €uro, në afat prej 

1 (një) muaji nga dita e plotfuqishmërisë së këtij aktgjykimi nën kërcenim të përmbarimit.  

 

10. Vendimi për shpenzimet e procedurës penale 

 

Duke e pasur parasysh natyrën e kësaj çështje penale dhe duke u bazuar në nenin 450 par.1 dhe 

nenin 452 të KPP-së, si dhe duke u bazuar në nenin 39 par.3 nënpar.3.3 të Ligjit Nr. 08/L-109 

për Kompensimin e Viktimave të Krimit, në pjesën gjykuese A, gjykata ka vendosur që të 

akuzuarit t’i paguajnë shpenzimet e paushallit gjyqësor si dhe shpenzimet për programin për 

kompensimin e viktimave të krimit, si në dispozitiv të këtij aktgjykimi.Ndërsa në pjesën liruese 

B, duke u bazuar në nenin 453 të KPP-së gjykata ka vendosur që shpenzimet të bien në barrë të 

mjeteve buxhetore, për shkak se i akuzuari është liruar nga akuza.  

Me sa u tha më lartë u vendos si në dispozitiv të këtij aktgjykimi, për pjesën gjykuese  konform 

nenit 364 të KPP-së, ndërsa për pjesën lirues konform nenit 363 par.1 nënparg.1.4 të KPP-së.  

 

GJYKATA THEMELORE NË PRISHTINË 

- DEPARTAMENTI SPECIAL - 

PS.nr.56/21, me datë 14.04.2023 

 

Zyrtarja ligjore,                           Kryetari i trupit gjykues, 

Mirjetë Demiri                                                                                Mentor Bajraktari 

UDHËZIMI JURIDIK: Kundër këtij aktgjykimi pala e pakënaqur ka të drejtë ankese në afat 

prej tridhjetë (30) ditëve, pas marrjes së aktgjykimit, në Gjykatën e Apelit të Kosovës në 

Prishtinë, nëpërmjet kësaj Gjykate.  


